
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1

	Зуны дунд сарын дүрэлзсэн нар элчилгүй их талын дээрээс галт цацрагаараа хайр найргүй төөнөх авай. Чих жингэнэм аниргүй талыг дүрсгүй жиргээгээрээ баясган байдаг бялзуухай хүртэл аагим халуунд бахардан бут сөөгийн сүүдэрт хоргоджээ.

	Алсын алсад хаяа нийлсэн газар тэнгэр хоёрыг үд дундын наран ганцаар эзэгнэн түймрийн адил ягаан туяатай хөхөмдөг униар хязгааргүй их талыг нэлэнхийд нь бүрхээд амьд амьтан бүхний сэрэл, зөн билгийг түгшүүр, уй гуниг эзэмджээ.

	Танкны гинж, машин тэрэгний дугуй, морьдын туурай хөрсийг нь хэдэнтээ урвуулж хөрвүүлсэн шороон зам тэр уудам талын ухаа гүвээ, толгодын дундуур тахиралдан Халхын гол тийш хөврөн одсон байлаа. Баруун хойноос зүүн урагш чиг барьсан тэр шинэхэн шороон замаар үе үе довтолгон өнгөрөх цэргийн цуваатай зөрөн ачааны нэгэн машин халсан мотороо ёнгинуулан өндөр даваа өөд өгсөж яваа мэт хүчлэн зүтгэнэ. Шороо тоосонд дарагдан зэгэл саарал болсон тэр машин дээр таван монгол цэрэг винтов бууныхаа амыг тэнгэр харуулан тулж дугуйран сууцгаажээ. Улайстлаа халсан төмөр дуулгаа ч тэд тайлсангүй. Цэрэг эрс халууцаж нозоорсондоо бус ямар нэгэн зүйлд сэтгэл түгшин шаналснаас төмөр дуулга дороос цус хурсан улаан нүдээрээ бие биеийнхээ хөлс асгарсан хөөнгө хүрэн нүүрийг сэм сэмхэн ээлжлэн харна. Хэн нь ч эхлэн ам нээж, үг дуугарах зориг үл хүрнэ. Нар салхинд онгож цайсан цэрэг цамцыг нь хөлс нэвт цохиж, дал мөр, цээжин тус газар нь толботон бараантжээ. Бууныхаа гол төмрийг атгасан гарын нь судас шөрмөс гүрэлзэн бас хөхөртөл чинэрсэн байлаа. Өөдөөс нь шороон хөшиг татуулан байн байн зөрж өнгөрөх машины цувааг тэр таван цэрэг сониучирхан хүзүү сунган харах авч өтгөн улбар шар тоосон дундаас машины кабин араас нь чирсэн их бууны гол төмөр, цэрэг эрсийн бүдэг царай цайвалзан үзэгдээд алга болно. Бензин тосны хахуун үнэртэй холилдсон халуун агаар таван цэргийн нүд, хоолойг хорсгон улам ч цуцаан туйлдуулж байв.

	«Бүгдээрээ гүн ар талаас галын шугам тийш довтолгож байхад зөвхөн биднийг л фронтын ар тал руу яагаад ачаад авч явдаг билээ» хэмээн тэд дор бүрдээ шаналан бодож явлаа.

	Ердөө л хоёрхон цагийн өмнө тэр таван монгол цэргийг галын шугамаас дивизийн штаб байрласан өндөрлөг дээр цуглуулж хэн ч, ямар ч үүрэг даалгавар тавилгүй үл таних нэгэн залуу бага дэслэгч нэрийг нь дуудан шууд л машин дээр гарахыг тушаажээ. Зургаа дугаар дивизийн 17, 15 дугаар морьт хорооны янз бүрийн салаанаас тэднийг дуудсан байлаа. Машин хөдлөхийн өмнөхөн цэрэг эрсийн хээгүй зангаар тэд энэ тэрхнийг асуулцаад дахиад ярих юм олдсонгүй. Онц чухал ямар нэг даалгавар биелүүлэхээр биднийг зориуд цуглуулсан болов уу хэмээн зөн билгээрээ таамагласан аж. Цэргийн хүн, тэр тусмаа дайн байлдааны үеийн байлдагч хүнд санаандгүй явдал бишгүйдээ тохиолддог билээ.

	Гэтэл тэдний суусан машин байлдаан болж байгаа газраас холдон фронтын ар тал тийш шуудран давхимагц эхлээд гайхацгаан түдэлгүй сандран түгшицгээв. Их бууны сумны тэсрэлт, тасралтгүй нижигнэх буун дуу ард нь холдон холдсоор суусан машин нь эл хуль талд гарч ирэх үес өргөн шанаатай, хянга хамартай цэрэг Ваанчиг тэсэлгүй дуу алдан, 

	— Та минь, ээ, биднийг хаашаа авч явна аа?! хэмээн машины моторын дуунд хэлсэн үгээ сонсогдохгүй өнгөрөх вий хэмээн болгоомжилсондоо тэнхээгээрээ хашхирсан ажээ. Гэтэл түүний асуултад хэн ч хариулсангүй. Гайхсан, асуусан харцаар цэрэг эрс нүүр нүүрээ хараад л таг дуугүй өнгөрчээ. Ижил олон нөхөд нь дайсны давуу хүчтэй ач тач үзэлцэн амь өрссөн ширүүн байлдаан болж байгаа галын шугамаас холдох тусам тэдний сэтгэл улам ч зовуурилан санаандгүй байтлаа дуудагдан гэнэт ачигдаад ар тал тийш яваагийн учир шалтгааныг элдвээр эргэцүүлнэ. 

	Ваанчиг урьд шөнө тагнуулд яваад өглөө нүднийхээ хорыг гаргахаар нуувчны мухарт шинелиэ дэвсэн хажуултал түүнийг дууджээ, Штаб байрласан өндөрлөг дээр хар гүйхээрээ гарч иртэл шууд л машин дээр гаргасан аж. Нойргүй хоносноос түүний толгой нь дүнсийнэ. Элдвийн бодол толгойд нь эргэлдэн бас халууцан цухалдсанаас Ваанчигийн нойр нь хулжсан тул биеэ сул тавин хөмсөг атируулан суув.

	Түхгэр дух, хянга хамар дээр нь бурзайх хөлсөө тэр бээр алгаараа шувтран арчихад замын өлөн шороо дар сан нүүр царай нь улам халтартана. Ваанчигийн өөдөөс харж суусан зэс шиг шарангуй царайтай, шооч байрын гялалзсан ногоон нүдтэй цэрэг Жаваа түүний халтар нүүрийг хараад хар халзан хуцтай зүйрлэн бодсон болов ч нозоорч мэнэрснээс инээд нь үл хүрнэ. Машины хашлага нуруугаараа налан суусан зууван нүүртэй, тачирхан задгай хөмсөг дороос бухимдангуй бүлтгэнэх том хүрэн нүдтэй туранхай цэрэг Шарав шороо тоос, бензин үнэртсэн халуун агаараар оготорхон хамраа сарталзуулан амьсгаална. тэр бээр урт хүзүүгээ гүрдийлгэн толгойгоо хагас эргүүлж, шороо амтагдсан өтгөн шүлсээ замын хажуу руу байн байн нулимж байв. Тийнхүү их чимээ гарган нулимах бүр дэргэд нь винтовоо түшиж суусан хүүхдэрхүү царайтай, давжаахан биетэй цэрэг Балсан түүн тийш уцаарлан хялалзах авч үг үл хэлнэ. Нас дөнгөж хорь шүргэн байгаа авч гуч нэлээд гарсан эрийн намбатай, бөхийнх шиг бүдүүн хүзүүтэй, дөрвөлжин ханхар цээж, булчин зангирсан өргөн мөр нь цэрэг цамцны нь цаанаас түнтийсэн Наваан согтуу мэт сөлийсөн давхраагүй онигор нүдээрээ тэвшний төмөр дайлаасыг гөлөрч, хааяа залхуутай эвшээнэ. Машин мотороо ёнгинуулан зогсолтгүй довтолгосоор байв. Ваанчиг өмднийхөө халааснаас шар торгон утсаар угалз шаглан мэтгэсэн тамхины элэгдсэн хүрэн торгон уут гаргаж ирээд, 

	— Хөөе, тамхи татах хүн байна уу? гэв. 

	Өөдөөс нь харж суусан Жаваа толгой сэгсрэн. Бусад нь түүн тийш харсан авч үг дуугарсангүй. Ваанчиг өөрөө ч гэсэн тамхи татах хүсэлгүй байсан тул мөнөөх уутаа гутлынхаа түрийнд нэгэнтээ чанга гядан халаасандаа буцааж хийлээ. Ташаандаа сул санжганан, машины донсолгоонд ёроолоороо шалны банз цохилох дашмагаа Шарав авна эхээ хөхөж байгаа унага адил урт хүзүүгээ сунган гэдийгээд ус балгаснаа ярвайн машины тэвш давуулан нулимав.

	— Болиоч! Хатайртсан мал шиг тургиад... гэж дэргэд нь суусан Балсан жингэнэсэн дуугаар уцаарлангуй чанга хэлэв.

	— Уухын арга алга. Бүлбийгээд...

	— Шүлс цэрээ хямгадаж байвал таарна.

	— Бензин, шороо амтагдаад байна шүү дээ. Бөөлжис цутгаад... Ядахдаа энэ халууныг...

	— Машинд сууж үзээгүй болоод тэр.

	— Цөг! Ах чинь Ховдоос энэ хүртэл туж машинаар явсан хүү шүү. Тэгэхэд гайгүй л байсан. Бензиний үнэр авахаар дотор муухайраад бүтэж үхчих гээд байх юм.

	Балсан дуугаа хурааж түүн тийш дооглонгуй харснаа хөлөрсөн духаа цамцныхаа ханцуйгаар шудраад, 

	— Тэснэ ээ хө! гэж мөн л хүүхдийнх адил жингэнэсэн дуугаар хэвлүүхэн хэлэв.

	Дотор нь улам муухайрсан Шарав Балсангийн хэлснийг сонсох тэнхээгүй болж, урт хүзүүгээ сунган хашлаганы цаад руу тонгойв. Дал мөрөө оволзтол хэдэнтээ хий огиулснаа тэр бээр нулимс цийлгэнэсэн нүдээр нөхдийгөө эргэн хараад, 

	— Би тэсэхгүй нь ээ! хэмээн гонгинов. Түүний самсаа нь шарласан зэвхий зууван царайг Ваанчиг өрөвдөнгүй ширтэн «Ээ чааваас! Наад дуулгаа тайлаач! Зулайгаа усаар шавш!» гэж зандрав. Балсан буугаа Жаваад өгөөд Шаравын дуулгыг тайлж, цамцны энгэрийг задгайлан дашмагтай уснаасаа цацлаа. Тоос шороотой ус Шаравын зууван нүүр, урт хүзүүг нь даган савиран урсана.

	Түүний нүд гөлийж, хоёр гараараа бууныхаа гол төмрийг тас зуураад дахин хий огиулахгүйг хичээсэндээ шүдээ шажигнатал зуун уруулаа жимийсэн байлаа.

	— Доожоогүй эр юм даа, чи! Хор идсэн үнэг шиг байж байгааг нь хэмээн Жаваа түүний нойтон зулайг илэн хэлэв.

	Халсан моторын дуу улам ч чанга ёнгино, машины дугуй дороос боссон тоос мушгиран ард нь хөврөн хөглөрнө.

	— Ингэхэд ер нь биднийг хааш нь авч явна аа? Та нар юу гэж бодож байна? хэмээн Ваанчиг тэсэлгүй дахиад л асуув. Бас л хэн нь ч түүний асуултад тэр даруй хариулсангүй. Наваан нойрмог нүдээр Ваанчиг тийш удтал сөлийн харж байснаа амаа чинээнд нь тултал ангайн эвшээгээд, 

	— Чи аль аймгийнх вэ? гэв. Өөрийн нь асуултад огт холбогдолгүй зүйл сөргүүлэн асуусанд Ваанчиг гайхасхийн, 

	— Өвөрхангайнх! Орхон голын хөвөөнд хөрөвжсөн хүн дээ, би гэв.

	— Одоо ч гүүгээ ид л барьж байгаа цаг даа. Хөхүүрт айраг шуугиад... мөн ч сайхан даа хэмээн Наваан сөөнгө баргил хоолойгоор үгээ сунжруулан залхуутай хэлээд тамшаалав.

	Халууцаж цухалдсан цэрэг эрс айргийн тухай сонсмогц нүд нь сэргэн Наваан руу харцгаалаа. Шарав л ганцаараа урт хүзүүгээ гүрдийлгэн шүд зуун доош харан дуугүй сууна.

	— Чи өөрөө аль нутгийнх вэ? гэж Ваанчиг асуув.

	— Говийнх!

	— Тэгнээ тэр. Энэ айхавтар халууныг тоохгүй зүүрмэглээд байсан юм. 

	— Ийм халуунаас цаадах хэцүүг нь би үзсэн хүн. Бүслэгдээд, гурав хоног нойр хоол ч үгүй, хэлээ норгох дусал ус ч үгүй муу сайн хөсрий японтой нүдэлдээд... ар талаас хүч иртэл барьж байлаа.

	— Ганцаараа юу? хэмээн Жаваа ногоон нүдээ эргэлдүүлэн жуумалзав.

	— Ганцаараа гэж би хэлээгүй шүү дээ. Манай заставынхан та нарыг бодвол хал үзэж халуун чулуу долоосон улс... Хоёул гурвуулаа хорь гучтай, заримдаа бүүр хэдэн зуутай үзэлцэж явлаа.

	Галсан дурамжхан толгой сэгсрэн Наваан тийш хяламхийснээ, 

	— Тавдугаар сарын 28-нд танайхан хаана байсан бэ? гэв.

	— Хайлстайн голын хойд талд... Арван долоодугаар морьт хорооны зүүн гарт...

	— Манай суман яг тэнд байсан даа. Үргэлжилсэн гурван том манхны дунд талынхад нь...

	— Чи тэгвэл тусгай сумангийнх байх нь ээ.

	— Тийм ээ! 

	— Тэгвэл чи бид хоёр бие биеийнхээ барааг харах зайд зэрэгцээд хэвтэж байж дээ. Мөн ч халуухан тулалдаан болсон доо...

	Ваанчиг бууныхаа бөгсөөр тэвшний банзан шалыг түсхийтэл цохин, 

	— Та хоёр гайхуулах хэрэггүй. Бид бүгдээрээ буун дуу сонсож, дарийн утаа үнэрлэсэн улс... Харин одоо хаашаа явж байгаагаа мэдэж байна уу? хэмээн тэдний яриаг таслав. Наваан Балсан хоёр дуугүй боллоо;

	Өндөр даваа өөд өгсөж байгаа мэт тэдний сууж яваа машин үе үе хүч алдан чарлана. Тоостой хахуун халуун агаараар цэрэг эрс амьсгаалан дахиад л бие биеэ хөлс асгарсан хүрэн царайг бодлогоширсон нүдээр ээлжлэн харав. Шарав л ганцаараа гарынхаа алгаар амаа таглан нүдээ тас аниад үрчгэнэн сууна. Хоёр хөлийнхөө хооронд шалан дээр дээш харуулан тавьсан түүний дуулга машины донсолгоонд дороо холбилзон байлаа. Ваанчигийн хөлөрсөн халтар нүүрийг Жаваа ширтэн байснаа түсхийтэл инээд алдав.

	— Чи юундаа малилзаад байгаа юм. Аальгүй эм шиг... хэмээн Ваанчиг хянган хамраа сарталзуулан уцаарлав.

	— Биднийг усанд оруулахаар авч яваа юм хэмээн Жаваа инээдээ барьж ядан хэллээ. Ваанчигийн царайны төрх байдал мөргөлдөхийг завдан байгаа хуцыг дахин санагдуулсан учир тэр бээр тийнхүү шооч ногоон нүдээ жаварлуулан инээдээ барьж ядан байв. Санаандгүй явдалд сэтгэл түгшин, бас хайр найргүй төөнөх нарнаа халууцан зүдэрч байхад нь дээрээс нь доог тохуу хийж нэрвэсэнд Ваанчигийн уур дүрс хийж, 

	— Инээд чинь ханиад болох вий. Ар тийшээ авч явдаг яавч зүгээргүй. Харж л байгаарай хэмээн ярвайв.

	— Ах нь гурван жил цэрэг шинель элээсэн хүн. Ийм санаандгүй явдалд дассан юмаа хэмээн Жаваа царайгаа төв болгон хэллээ.

	— Гайхуулах юмаа олж дээ... хэмээн Ваанчиг үгээ гүйцэд хэлэхгүй Наваан Балсан хоёроос дэмжлэг эрэн харав. Наваан зүүрмэглэх мэт нүдээ дутуу анин машины донсолгоонд займчин дуугүй сууна. Хашлага дээгүүр өнгийн, тоосон дунд толгой нь үзэгдэхгүй болсон Шаравын нурууг Балсан алгаараа хичээнгүйлэн дарж «Хэд сайн огиулчих. Дотор чинь дороо онгойно шүү хө...» хэмээн үглэн байлаа. Өөрийг нь тоож ярих хүн олдсонгүйд Ваанчигийн урам хугаран Жаваагийн шарангуй царай өөд ууртай хялам хийгээд зөрүү харан суув.

	Тав хоногийн өмнө болсон явдал түүний сэтгэлийг зовоожээ. Дайсны гүнд гурвуулаа тагнуул хийгээд буцаж явахдаа холбоочин хоёр японтой тэд халз тулгарчээ. Шавар хэрэм мэт өндөр элсэрхэг эргийн ёроолоор тойрон гарч иртэл морь унасан хоёр япон өөдөөс нь халз тулгарснаа зогтусан эргээд зугтаасан нь одоо ч гэсэн түүний санаанд илхэн. Түрүүнд нь явсан япон бага, даргын морь Ваанчигийн нүдэнд жигтэйхэн содон тусав. Бие галбир, алхаа гишгээ нь ёстой морь мэддэг адуучин хүний харааг булаах адгуус байлаа. Нуруун дээр нь хөлстэй тохом тавимгүй тэр гайхалтай сайхан амьтныг нэг муу зэвхий царайтай, хорчгор амьтан, тэр тусмаа барааг нь харах байтугай самуурай гэх нэрийг нь сонсоод үзэн яддаг болсон дайсан нь унаж яваад Ваанчигийн хор шар хөдөлж, уур омог нь дүрсхийжээ. Нэг мэдэх нь тэр мориндоо ташуур өгөн нөгөө хоёр японы араас элдэж явлаа. 

	Дайсны морьд хэдийгээр шандаст сайн хүлэг байсан ч нуруун дээр нь мордсон хүн унаанд базаахгүйг Ваанчиг ажигламагцаа бүр ч зориг ороод явчхав. Араасаа «боль, зогс!» гэж хоёр нөхөр нь дуудахыг ч анзааралгүй болжмор хөөсөн харцага шиг салхи татуулан дайсны араас элдэв. 

	Аргаа барсан хоёр нөхөр нь өөрийн эрхгүй түүнийг дагаад давхижээ. Буу дуугаргах байтугай биеэ дайснаас далдалж ядан явснаа, тагнасан мэдээгээ нар тусахаас өмнө дарга нартаа илтгэх байснаа тэр агшинд Ваанчиг мартаад түмэн адуун дотор өдрийн од шиг тааралддаг тэр гайхам сайхан адгуусыг өштөн дайсан эзэгнэн яваад биеэ барьж чадахгүй болтлоо дургүй нь хүрснээ хожим л ухаарчээ. Буу тасхийв. Чийг даасан өглөөний агаарт тэр дуу ер бусын тод чанга сонстов. Япон бага дарга сүрхий цэцэн бууддаг лүд байжээ. Ваанчигийн унасан морь таварцаглах шиг болсноо нэгэнтээ цовхрон шургачин унав. Унаж явсан эзэн нь эмээлээсээ ховх үсрэн толгойгоороо газар хатган унажээ. Түүнээс хойш юу болсныг Ваанчиг бүдэг бадаг санав. Анхны буун дууны дараа дайсны байрлалын зүгээс пулемёт, винтовын дуу зэрэг зэрэг нижигнэж гарчээ.

	Ваанчиг сэхээ орвол морины дөрвөн туурай яралзан, нойтон элс нүүр өөд нь цацлан байгааг мэдэв. Хамт явсан нөхөр нь түүнийг ухаан балартан хэвтэж байхад нь газраас шүүрэн аваад эмээлийнхээ урдуур бөгтрөн буцаад давхижээ. Ангидаа эргэж ирээд дарга нарынхаа өмнө хөл дээрээ арай ядаж дэнжгэнэн зогсож байхдаа Ваанчиг болсон явдлыг сая л ухаарч эхэлжээ. Тагнуулд ахалж явсан нөхөр нь баруун гартаа хөнгөн шарх олсон байв.

	Анги нь байлдааны яаралтай даалгавар биелүүлэх болсон учир Ваанчигийн дур зоргоороо аашилсан гэм бурууг дараа шүүн хэлэлцэхээр хойшлуулжээ. Түүнээс хойших хэдэн өдрийн турш сэхээ авах завгүй зууралдсан ширүүн тулалдаан болсоор энэ өглөө галын шугам дээр байхад нь Ваанчигийг штаб дээр дуудсан байна. Тагнах, эсвэл амьд «хэл барих» ээлжит даалгавар өгнө гэж бодсоор хар гүйхээрээ хүрээд очтол нэрийг нь дуудаад шууд л машинд суулгажээ. Эхлээд гайхасхийж байснаа гэнэт зүрх нь палхийгээд явчхав. «Дур зоргоороо аашилсныг чинь зүгээр өнгөрөөхгүй» хэмээн салааны даргын хэлсэн үг чихэнд нь дахин сонсогдох шиг болжээ. «Шалбарсны төлөө хээрийн эмнэлэгт хэд хоног хэвтэх боллоо. Чамаас л болж байгаа юм» гэж тагнуулд дандаа хамт явдаг дотно нөхөр Даваа нь гомдонгуй хэлж байсан нь бас бодогдов. Тэвчээргүй аашилсны учир шийтгэл хүлээнэ гэдгээ нойр хоолгүй тулалдаж явахдаа мартагнаад байтал гэнэтийн ийм санаандгүй явдал болсонд Ваанчиг хэн хүнээс илүү балмагдан тэвджээ. Тэгээд л хаашаа, яах гэж яваагаа мэдэхийг хүсжээ. Гэтэл нэр, зүс мэдэх төдий шооч ногоон нүдтэй цэрэг Жаваа эгц өөдөөс нь ширтэн илт тоглоом тохуу хийсэнд уурлах гомдох зэрэгцэн хянга хамрынхаа нүхийг сарталзуулан амьсгаадан суув. Амь тэмцэм халуун агаар хамаг бие нь хөлсийг шавхан сэтгэлийн шаналгаан дээр халууцаж тарчлахын зовлон нэрмэнэ. Эгцлэн харахын аргагүй дүрэлзсэн хурц нар эгц дээрээс шарж, машины тэвшийг байн байн бүрхэн нөмрөх улбар шар тоосон дунд цэрэг эрсийн хүрэн нүүр бүртгэнээд ядахдаа халсан моторын чихэнд чийртэй дуу тасралтгүй янгинан байгаа нь Ваанчигийн сэтгэлийг улам ч үймүүлж, базаахгүй зан совин сэтгэлд нь ургана. «Эдний царай зүс хараажаар тохитой томоотой хүний шинж алга. Надтай адил тэвчээргүй, овилгогүй загнадаг бармууд биз. Энэ ногоон нүдэт хэчнээн удаа сахилгад суугаа бол, Галын шугам дээр наад зах нь ээлжээсээ өмнө харуул манааны албаар бишгүйдээ «шагнуулж» байснаас зайлахгүй. Энэ зууван царайт ч дээ донгио, бүтэлгүйгээсээ болоод л дарга нараасаа сайн үг дуулж үзээгүй нь илт. Тэр бүдүүн хүзүүт лухгар эр залхуугаасаа, эсвэл зодоглодог санаатай, ноцолдох дуртайгаасаа болоод бяр чадалгүй нэгнийгээ ноолж дээрэлхсэнээс болж шийтгэлээс салдаггүй, хаширдаггүй цэргийн нэг мөн дөө. Хажууд нь байгаа тэр давжаа хүүхэд ч яах вэ дээ. Дэнгийн эрвээхэй шиг дэрвэж, царцаа шиг үсчиж байгаад л донго банга хүртдэг байх... 

	Машин огцом хүчтэй донслов. Цэрэг эрс ойж буухдаа нүцгэн модон шалан дээр бөгсөөрөө лагхийн унаж дуу тавьцгаалаа. Наваан хүнд биетэй тул бусдаас илүү чанга унаж, пэмбэгэр уруулаа цорвойн ёолов. Буугаа тулан шалан дээрээс босож байгаа түүнийг Жаваа хараад хүүхэд шиг тачигнатал инээж, 

	— Хөөрхийг гамбир болгох дөхлөө дөө хэмээн даажигнав. Наваан огт уурлаж уцаарласангүй, 

	— ёох, гамбир болох ч энүүхэнд байна аа. Хүрэх газраа очихоос өмнө мажийх дөхлөө гээд цайлганаар инээмсэглэн шил рүүгээ унасан дуулгаа урагшаа даран өмсөж, винтовоо өмнөө барин эгцэрч суулаа. Навааны хэлсэн үг Ваанчигийг хатгаад авах шиг болов. «Хүрэх газраа очихоос өмнө...» гэдэг үг жигтэй битүүлэг утгатай сонстов.

	— Хаана хүрэхээр яваагаа чи мэдэж байгаа юм уу? хэмээн Ваанчиг тэсэлгүй асуув.

	— Мэдэлгүй яах вэ?

	— Тэгвэл хэл л дээ.

	— Идэшний мал туулгахаар биднийг авч яваа юм.

	— Сайхан залав аа.., 

	— Хүн болж хүзүү толгой зүүсээр худлаа хэлж үзээгүй.

	— Чи яаж мэдсэн юм?

	— Мэдэж ядах юу байх вэ. Манай гал тогоо махаар тасраад хоёр хонолоо.

	Навааны айвуу тайвуу гүндүүгүй царайг Ваанчиг сонжин ажиглав. Хөлс асгарсан хүрэл хүрэн өнгөт нүүр, давхраагүй онигор нүдэнд нь тоглоом шоглоом хийсний шинж огт үгүй байлаа. Уур уцааргүй, хээ баагүй ийм эр хүн худал хэлэх учиргүй гэдэгт тэр бээр эргэлзсэнгүй. Шийтгэлийн тухай бодож, өөрийн омголон ойворгон аашийг дотроо зүхэж явсан Ваанчиг Навааны хэлсэн үгийг эргэцүүлэн бодоод ухаан нь уужраад, магнай нь тэнийв. «Мал туулгана гэдэг ч ортой болоод явчихлаа. Манайхан хүртэл үнэхээр хоол хүнсээр дутуу хэцүүхэн байсан шүү дээ. Мал маллаж үзээгүй биш. Заставын адуу малтай, бишгүйдээ л хөөцөлдөж байлаа. Идэшний хэдэн хонь, үхэр туугаад л нөхөд дээрээ буцаад очно доо. Сайндаа л хоёр хоногийн ажил биз. Гэмт хүн гэлбэлзэнэ гэгчээр би гэдэг хүн юу юуны духанд хүрэлгүй муу юм бодож толгойгоо гашилгадаг нь юу ч билээ» хэмээн тэр сэтгэлдээ хүүрнэн өөрөө ч мэдэлгүй санаа алдав. Байлдааны үед, тэр тусмаа тагнаж турших онц чухал даалгавар биелүүлж явахдаа тэвчээргүй аашлан нөхдийгөө баллах дөхсөнөө дурсах бүр тэр гэмшинэ. Түүнийхээ төлөө шийтгэл хүлээхэд гомдолгүй болов ч атаатны өөдөөс амь насаа өрөн тулалдаж байгаа нөхдөөсөө алхам төдий ч холдохыг үл хүснэ. Хүний тоо, зэвсгийн хүчээр хэд дахин давуу дайсантай арваад хоногийн турш зууралдан тулалдаж идэх хоол, уух унд, буудах сумаа хүртэл хувь тэнцүү хуваалцан амь үрэгдэгсдийнхээ хөрсөн биеийг өөрсдийн гараар эх нутгийнхаа шороонд мөнхөлж байх даа мах цусны барилдлагагүй болов ч төрсөн ах дүүс мэт амь нэгтэй, хувь заяа нэгтэйгээ цэрэг эрс зүрх сэтгэлээрээ мэдэрчээ. Үүний учир өстний гар дахь бууны сум, тэсрэх бөмбөгөнд өртөн үхэтхийн унадаг юмаа гэхэд нөхдийнхөө дэргэд, эх нутгийнхаа газар шороо, хүн арддаа үнэнч хэвээр сүүлчийн амьсгаагаа хураана гэсэн бичиг цаасан дээр буулгаагүй андгайг бусдын адил Ваанчиг ухаан санаандаа хадгалж явжээ. Идэшний мал туугаад нөхөд дээрээ буцаад очно гэхээс сэтгэл нь уужирна. Элс шороо нуран асгарсан нуувчны ёроолд түр амсхийн, асаасан тамхиа дамжуулан сорж, дашмагтай усаа хуваалцаж, инээж шуугилдаж байгаа цэрэг нөхөд нь Ваанчигийн сэтгэлд тодхон буугаад ирэв. Сэтгэлийн шаналгаа арилснаас бие нь тавирч буугаа түшээд тэр зүүрмэглэжээ. Бие галбир, алхаа гишгээ нь содон сайхан нөгөө морь гэнэт өөдөөс нь гараад ирэв. Шанаган хэлбэрт саравчтай ногоон малгай духдуулсан, үс нь гүйцээгүй зурмын гөлчгий шиг уваагүй нэгэн чөргөр япон түүний нуруун дээр хачиг шиг наалдан Ваанчигийн өөдөөс дорсгой шүдээ ил гарган доогтой инээж байна. Тэгтэл унасан морь нь цовхчин огцом эргээд танхилзан хатирав. Түүний өндөр ташаа, сугсалзан намирах сүүл, гилтгэнэсэн зузаан хонго нь доогтой, аазгай хүрэм хөдлөх нь нүдэнд тод тусна. Унасан япон, унуулсан морь хоёрын аль алинд Ваанчигийн уур хүрээд явчхав. Үүрсэн буугаа агшин зуур мултлан морины нуруунд хачиг шиг наалдан яваа японы ногоон малгайтай толгойг нь овоо хараандаа багтаан гохоо дарлаа. Панхийсэн чих дөжрөм чимээ гарав. Хоромхон зуур суугаагаараа зүүрмэглэн байсан Ваанчиг тэр чимээгээр давхийн сэрэв. Их замаас салаад халиурсан өвсөн дээр саяхнаас бий болсон улбаа замаар явж байсан машин огцом тоормослон зогслоо. Цэрэг эрс өндөлзөн ийш тийшээ сэрэмжлэн харцгаав. Кабины хоёр талын хаалга зэрэг шахам огцом саван онгойж цэрэг өмд цамцаа нэвтэртэл хөлөрсөн бага дэслэгч, жолооч хоёр гарч ирэв. Хагарч хий нь гараад газарт шалчийтлаа наалдсан дугуйг жолооч цэрэг харан цөхрөнгүй толгой сэгсрэн газар нулимав. Хүүхдээрээ царайтай бага дэслэгч халууцсанаас шүр шиг улаан болсон нүүрээ хөх пансан алчуураар арчин түүний дэргэд очив.

	— Нөхөөсөө дэлбэ бууджээ. Одоо яах вэ нөхөр дарга аа! хэмээн царгиа бүдэг дуугаар жолооч цэрэг гэмшингүй далдичин хэлэв..

	— Запаас дугуйгаа авч тавь!

	— Өглөө хагарсан. Нөхөж амжаагүй.

	Бага дэслэгчийн нүд гялалзан шанааны нь булчин гүрвэлзэн байснаа, 

	— Чамтай дараа хатуу ярина. Одоо бушуу нөх! Явахад бэлтгэ! гэв. Жолооч цэрэг гурвалжин малгайгаа авч суран бүсэндээ хавчуулаад, 

	— Нэг цагаас наашгүй. Нөхөөс гүйцэд наалдаагүй байхад... хэмээн бувтнав. Бага дэслэгч түүн тийш хяламхийгээд, 

	— Чухал даалгавар санаатай саатуулсан гэдгээ битгий мартаарай. Дугуйгаа нөхөөд нэг цагийн дараа бидний араас оч! Ойлгов уу? гэж дуугаа өндөрсгөн ууртай тушаав.

	— Мэдлээ, гүйцэтгэе!

	Машины тэвш дээр буугаа барин зогсож байгаа нөгөө таван цэрэг өөд бага дэслэгч гараа өргөн дохиж, 

	— Буу! хэмээн тушаалаа.

	Цэрэг эрс буугаа барьсан чигээр дэвхрэн бууцгаав.

	Шарав ганцаараа хашлага банзан дээгүүр арай ядан давж, гуйван алхсаар хэдийнээ жагссан нөхдийнхөө дэргэд ирж зогсов. Бага дэслэгч түүний шаналгаат царайг ажигласнаа, 

	— Гэдэс чинь өвдөө юу? гэв. Шарав урт хүзүүгээ эгцлэн өөдөөс нь харснаа, 

	— Дотор эвгүйрээд... Би дандаа л ингэдэг зовлонтой хүн дээ хэмээн гонгинов.

	Жаваа түүн тийш өрөөсөн нүдээ анивчин, 

	— Бага дэслэгч ээ, энэний гэдэс өвдөөгүй... зүгээр л машин дээр сууж чаддаггүй юм. Тийм хүн хааяа байдаг даа гээд жуумалзав. Бага дэслэгч түүний хэлснийг тоосонгүй. Шууд жагсаав.

	Өндөр намаараа дэс дараалан нэгэн эгнээ болон жагссан цэрэг эрс ээлжит тушаал хүлээн номхон зогсоно. Хамгийн эхэнд Шарав, түүний дараа Ваанчиг, Наваан, Жаваа, эгнээний төгсгөлд Балсан зогсож байлаа.

	Бага дэслэгч саравчтай шинэхэн малгайгаа авч хөлөрсөн дух, хүзүүгээ цэнхэр пансан алчуураараа хичээнгүйлэн арчаад буурьтай хэрсүү хүний дүр үзүүлэн эргэн тойрныг хөмсөг зангидан удтал ажиглав.

	Тал газрын намхан ухаа, гүвээн дээгүүр зэрэглээ жирвэлзэн байгаль, дэлхий хүртэл алсын чимээ чагнах мэт нам гүм. Өвс ургамлын аагтай тансаг үнэр халсан хуурай агаарт түгээд, амьсгалах бүр толгой мансууруулна. Шаравын нүд нь сэргэж, хамраа сарталзуулан тэр халуун агаараар цээжээ оволзтол шуналтайяа амьсгаалахыг Ваанчиг нүднийхээ булангаар ажиглан зогслоо.

	Бага дэслэгч малгайгаа духдуулсхийн өмсөөд цэрэг цамцныхаа хормойноос сурмаг дугтран нугалаа үрчлээг нь гаргаснаа, 

	— Баруунтаа ший! Гүйгээд! хэмээн огцом чанга тушаав. Цэрэг эрс хоорондоо зайгаа аван шил шилээ харж, буугаа мөрөвчлөн бөгтийсхийн гүйцгээлээ. Бахим хүнд гутал нь өвс ногоо халиурсан зөөлөн газар дээр пир пир хийн дуугарч, навч нахианы сүүдэрт хоргодож асан дэвхрэгүүд хөлөөс нь дайжин хоёр тийшээ хуурсан будаа шиг үсчин байна.

	«Чухал даалгавар санаатай саатуулсан...» хэмээн жолооч цэргийг бага дэслэгч зандарч байсныг Ваанчиг эргэцүүлэн бодож байлаа. Идэшний мал туух төдийг ингэж нууцламгүй сэн. Мал туух цэрэг захаас аваад олдоно. Заавал нэр цохон дуудах ч албагүй. Байлдааны онц чухал даалгавар гэдэг нь чухам юу юм бол... хэмээн тэр бодов.

	Бага дэслэгч арваад алхмын зайтай тэдэнтэй зэрэгцэн гүйж байлаа. Шинэхэн ширэн гэртэй гар буу нь ташаан дээр нь холхино. Цамц нь онгож гандсаныг бодоход Халхын голд ирээд наад зах нь сар болсон гэлтэй. Дээд уруул дээр нь армаг тармаг шар үс сөрвийснийг ажиглавал нас дөнгөж арван найм, естэй болов уу гэмээр ажээ. Ойрхон хаа нэгэн газар нисэх онгоцны буудал, эсвэл цэргийн түр хуаран байгаа биз. Тийшээ л биднийг авч явна гэж Ваанчиг тааварлана. Анир чимээгүй дүнсийх хаяа хязгааргүй уудам талд ховор үзэгдэх намхан гүвээн дээр цэрэг эрс гүйхээрээ гарч ирлээ. Тэдний өмнө алганы хонхор мэт багавтар хотгор газарт балгасны туурь гэмээр дөрвөлжин бараан дүрс зэрэглээн дунд сүүмэлзэн үзэгдэв.

	Бага дэслэгч, цэргүүдэд түр амрахыг тушаав. Тэр өөрөө агь ганга ханхалсан гүвээний налуу энгэр дээр цэргүүдээс нэрэлхэлгүй дээш харан үг дуугүй тэрийн хэвтлээ. Ваанчиг өмднийхөө халааснаас нөгөө торгон ууттай тамхиа гарган гуулин толгойтой махир ганс түрийнээсээ сугалав. Цэрэг эрс тамхилцгаав. Нүүрийн нь өмнүүр цэнхэртэн баагих тамхины утааг Жаваа үлээж, ногоон нүдээ доогтой анивчин, 

	— Туух мал байтугай, үргээх ч шувуугүй энэ зэлүүд газар биднийг яах гэж авч ирснийг мэдэж байна уу? Та нар! гээд инээд алдав. Шарав урт хүзүүгээ гүрдийлгэн завилан суугаад сонины цаасанд ороосон дүнсэн тамхи шуналтай сорон байснаа, 

	— Аяны маршид борви нь тэнийгээгүй цэргийг энд хөл гарын сургууль хийлгэж шандсыг нь чангалдаг юм хэмээн хошигнов.

	— Тэгж ярихгүй ээ. Хагас өртөө газар бүрэн зэвсэгтэй гүйхэд миний урд гарах хүн манай салаанд байгаагүй л юм даа хэмээн Жаваа хэлээд Шаравыг дуурайн тамхины бохь амтагдсан гашуун өтгөн шүлсээ хол нулимав. Саяхан машины тэвш дээр царай нь зэвхий даан урт хүзүүгээ сунган газар нулиман үе үе хий огиулж явсан Шаравын төрх хөдөлгөөнийг Жаваа гайхмаар адилхан дуурайсанд бүгд тэсэлгүй инээд алдлаа.

	Зэрэглээний цаана сүүтгэнэн байгаа бараан дүрсийг Ваанчиг нүд салгалгүй ширтэнэ. Газар нутгийн байдлыг шинжвэл ойрын хэдэн жил мал бэлчээж, айл нутаглаагүй нь илт ажээ. Дугуй нь хагарсан машинаас буугаад энэ хүртэл гүйх зам ганц ч адуу мал тааралдсангүй. Анир чимээгүй энэ талд талын бялзуухай хүртэл ховор үзэгдэх ажээ. 

	— Энд тарвага үзэгдэхгүй газар юмаа хэмээн Наваан удтал дуугүй сууснаа асуув. Жаваа адтай инээд алдан, 

	— Буутай хүн хараад нүхнээсээ гарахгүй байгаа юм. Талын тарвага гэдэг чинь саахалтын зайнаас хүний үнэр авч эр эм, хөгшин залуу, зэвсэгтэй зэвсэггүйг нь мэддэг хашир амьтад даа гэв. Наваан онигор нүдээ тас ачин хүд хүд инээв.

	— Чам шиг алиа тарвага талд хааяа байдаг юм билээ. Хүн амьтны бараа харахлаараа саваагүйтэн хошхирч байгаад хамгийн түрүүнд бодио хөтлүүлдэг юм хэмээн Балсан Жавааг хариу даажигнав.

	— Тэгж ярихгүй ээ. Харин чам шиг бозлог л магадгүй! Над шиг хашир тарвага өдийд нүхнийхээ мухарт сэрүүцэн хэвтээд энэ хэдэн цэргийг өнгөрөхлөөр гарч идшилнэ гэж бодож байгаа...

	Нүүрэн дээрээ хөлстэй малгайгаа тавин гараа салаавчлан дэрлээд хэвтэж байгаа бага дэслэгч, цэрэг эрсийн наргиантай яриаг сонсоод тэсэлгүй инээд нь хүрснээс бүх бие нь үл мэдэг чичгэнэн байгааг Ваанчиг хараад өөрөө бас инээлээ.

	Цоргисон халуун нар эгц дээрээс шахам ээсэн амгалан уудам талыг ширтэн цэрэг эрсийн наргиантай яриаг сонсохуй дайн байлдаан огт болоогүй, хар дарсан зүүд нойрноос дөнгөж сая сэрсэн мэт Ваанчигт санагдана. 

	Хэдхэн цагийн өмнө галын шугам дээр байснаа бүгдээрээ мартсан мэт байлдаан тулалдааны тухай ганц ч үг үл дуугарна. Газарт тайлж тавьсан дуулганы бөөр наранд гялайн цэргүүдийн хөлс нэвтэрсэн цамц нь хуурайшин цайж дарийн тортог, тосон толбо тодрон байгааг тэр ажиглав. Навааны цамцны хормойг сум нүхлэн гарсныг Ваанчиг олж харав. Жаваагийн баруун хөмсөгний дээхэн талд хөндлөн цагаан сорви гялалзана. Арваад хоногийн өмнө өөрийн нь зүүн мөрийг зэрлэг сум хайран өнгөрсөн билээ. Амин газраас нь төө зайтай өнгөрсөн тэр сумны шарх хөнгөн байсан учир нөхдөөсөө тас нуугаад өнгөрсөн аж. Нуувч, шуудууны далангийн сул шороо, элсийг манарч бужигнатал шав, шув хийн тусаж, чихний хажуугаар исгэрэн өнгөрөх сум дасаад ирэхлээр аминд халгүй мэт бодогддог байлаа. Гэтэл эрүүл биеэ суманд нэвт цохиулан улаан цустайгаа хутгалдаад, нүдний нь гал бөхөж байгаа цэрэг нөхрөө харах үес өөрөө үхлийн шарх олсон мэт бие нь зарсхийн дайснаа үзэн ядах уур хилэн улам бадарч, цээжинд нь булгилах зүрх зангидсан гар адил улам чангарна. Эх орныхоо газар шороог амь биеэрээ хамгаалан нөгчигсдийн тоогоор цэрэг эрсийн зориг зүрх хатаагдан чангарах авч амьд байж дайснаа ялахын тул хэнэггүй сэрэмжгүйгээсээ болж хайран биеэ дэмий бүрэлгүүлэхгүй байх ухаан дайн байлдааны үед амархан суудаг ажээ. Тэр өглөө хараа булаасан хүлэг сайхан морийг өстөн дайсан унаж явааг үзсэн тэрхэн агшинд Ваанчигийн уур дүрсхийж мориндоо ташуур өгөөд ухасхийхэд учирч болзошгүй аюулыг дайснаа үзэн ядах сэтгэл нь ор тас мартуулсан байлаа.

	Тэгээд л нөхдийнхөө, өөрийнхөө амь биеийг хөнөөж мэдэх аюул өөд ухаан жолоогүй довтолгосон аж.

	— Жагсаад! гэсэн цангинасан дуу гэнэт цуурайтав. Цэрэг нөхдийнхөө наргиантай яриаг сонсон, алсын барааг ширтэж бодлого болон суусан Ваанчиг давхийн бослоо.

	Бага дэслэгч өтгөн хар хөмсгөө зангидан буурьтай, ширүүн дориун дүр үзүүлэхийг хичээсэн хэвээр авч жимийсэн нимгэн ягаан уруул дээр нь цайлган инээмсэглэл тодорно.

	— Баруунтаа ший! Гүйгээд... хэмээн тэр уянгалуулан тушаагаад цэрэг эрстэй зэрэгцэн гүйлээ.

	Газраас үзүүр тохой хэртэй цухуйлган барьсан дүнзэн байшингийн оройг хараад цэрэг эрс мэл гайхав. Араас нь харвал ердөө л нэг том дов байна гэмээр ногоон ширгээр дээврийг нь өнгөлөн далдалсан тэр байшингийн нүүрэн талд хорионы газрынх адил явцуу зургаан нүхэн цонх ёозгүй харлан харагдана. Газрыг нь алд хэр гүнзгий ухаж суулгасан зузаан банзан хаалганы далбааг чинээнд нь тултал дэлгэжээ. Цэрэг эрс амьсгаагаа дарж ядан тарсхийн зогсоод, бага дэслэгчийн орсон тэр онгорхой хаалга тийш сэтгэл түгшин харцгаана. Машин тэрэгний зам, хүний хөлөөс зайдуу саявтар бариад нягт нямбай өнгөлөн далдалсан тэр байшин хүн бүрд хачирхалтай, сэжигтэй санагдавч түрүүлж ам нээхийг хэн ч зориглосонгүй. Өвс ногоон дээр шинэхэн зомгол хааяагүй хөглөрнө. Ачааны машины дугуйн палигар мөр халиурсан өвсөн дээр цайвартан харагдах ажээ.

	Дүнзэн байшингаас баруун урдхан талд чулуун хашлагатай худаг байв. Орчин тойрны өвс ногоо нь зулгарч шороон хөрс нь гарчээ. Цаахна талд халгай шарилж хүрээлэн ургасан том, жижиг хоёр гэрийн буурь бараантана. Ваанчиг хилчин хүний гярхай нүдээр эргэн тойрныг шинжин байхдаа ногоон ширгээр өнгөлсөн байшингийн дээвэр дээр хоорондоо хоёр гурван алхмын зайтай намхан хоёр шавар яндан байгааг олж харав. Ямар учиртай байшин болохыг таахад бэрх. Яаруу бачуу хугацаанд, энэ зэлүүд хотгорт барьж, сайтар өнгөлөн далдалсныг үзвэл чухал нууц газар гэлтэй. Тэгтэл ирэх замд нь нэг ч харуул манаа үзэгдсэнгүй. Бас хаалга үүд задгай, амьд амьтан огт үгүй мэт эл хуль ажээ. Жаваа, Галсан хоёр хэдийнээ худгийн дэргэд очоод чулуун хашлага дээгүүр нь өнгийн харснаа дуу алдан «Ус!» хэмээн зэрэг хашхирав. Жаваа худгийн цаад руу тонгосхийж шинэхэн төмөр хувин гаргаж ирэв. Ус гэх чимээгээр Шарав Наваан хоёр худаг тийш пир пар хийн цувран гүйлээ. Худгаас утгаж гаргасан эхний хувин усаа Жаваа толгой дээрээ өргөн өөр рүүгээ цутган уулга алдан тас тас инээж байлаа. Тэр дөрөв төмөр хувинг хүүхэд мэт булаацалдан бариулд нь бэхэлсэн олсноос нааш цааш чангаан дуу шуу болцгооно. Ваанчиг сэрүүцэж амсхийх хүсэл их байвч базаахгүй зөн сэтгэлийг нь зовоогоод байсан тул буугаа мөрөвчлөн аяар аяар алхсаар онгорхой хаалганы дэргэд очив.

	Тэртээ цаана харанхуйд хоёр хүн дүнгэр дүнгэр ярилцах бөглүү чимээ сонсогдов.

	— Хөөе! Чи тэнд юугаа шиншлээд байгаа юм. Наашаа ирж сэрүүцээч! хэмээн Шарав Ваанчигийг дуудан хашхирав. Бие бие рүүгээ ус цацлан шуугилдаж байгаа тэр дөрөв тийш эргэж ч харсангүй, тэртээ доор, харанхуй дунд хоёр хүний ярих чимээг нүдээ бүлтийлгэн хүзүүгээ гилжийлгэн чагнав. Чухам юун тухай ярилцаад байгаа нь мэдэгдэхгүй ажээ. Наранд хэлсэн банз, дүнзнээс давирхайны хурц үнэр ханхална. Босгоны цаахна шороон шал дээр улаан тоосгоны үйрмэг хөглөрөн байгаа нь Ваанчигийн нүдэнд содон тусав. Хөлсний үнэр авсан дэлэнчийн сүрэг толгой дээр нь жингэнэн бужигнана. Хаалганы хажуугийн жижиг цонх руу Ваанчиг тонгойн харах үес хүний хөлийн чимээ ойрхон сонсогдсонд даруй давхийн ухарч дүнзэн байшингаас холдон зогслоо. Төд удалгүй бага дэслэгч саравчтай малгайгаа барьсаар гарч ирэв.

	Худаг дээр шуугилдан байсан дөрвөн цэрэг бага дэслэгчийг хармагц буу, дуулгаа шүүрэн авч пижигнэтэл гүйлдэн ирээд Ваанчигийн хоёр талаар байраа эзлэн тушаал хүлээн зогслоо. Шалба норж хувцаснаас нь ус дуслан байгаа тэднийг бага дэслэгч зэмлэнгүй ширүүн харснаа дүнзэн байшингийн онгорхой хаалга тийш харан хэн нэгнийг хүлээн дуугүй зогсов.

	Том тушаалын нэгэн дарга нөгөө онгорхой хаалгаар гарч ирэхээс зайлахгүй хэмээн цэрэг эрс лавтай бодов. Нүхэндээ ус цутгуулсан зурам адил шулхайж нойтон хувцаснаасаа ус дуслуулан зогсож байгаадаа тэд эвгүйцэв. Зүүнтээх гүвээний цаана машин дүнгэнэх чимээ гарсанд бүгдээрээ тэр зүг сониучирхан харлаа. Моторын дуу л ёнгинон сонстоод машин үзэгдсэнгүй. Тэгтэл дүнзэн байшингийн харанхуй цонхоор хэн нэгэн хүн чихэнд хоногшоогүй дууны ая хангинатал исгэрэх сонсогдоход цэрэг эрсийн харц тэр зүг хандлаа. Нар хайр найргүй шарсан ийм бүгчим өдөр мэл хариулж явахдаа сэвэлзэх салхи хүсэн хангинатал исгэрдэг байсан нь Ваанчигт санагдав. Төд удалгүй газарт гүн суулгасан хаалгаар нэг хүн бүртэсхийн шатны банзан тавцан дээр пад пидхийтэл дэвслэн өгссөөр гарч ирлээ. Түжийтэл машиндсан алтлаг шар үс нь наранд гялалзсан, нүүр царай, нүцгэн цээж нь гурил болсон нэгэн орос цэрэг байв. Буу мөрөвчлөн, дуулгаа духдуулсхийн өмссөн цэрэг эрс тийш тэр бээр инээмсэглэсээр ойртон ирэв. Шөнтгөр хамар, шанаа нь цагаан халтар болсон тэр орос цэрэг өмднийхөө урдуур цэнхэр хормогч зүүсэн нь эм хүний төрх санагдуулан инээдтэй этгээд харагдав. Хэн хүнээс түрүүнд Жаваагийн инээд тэсэлгүй хүрч биеэ барьж чадалгүй тас тас хөхрөв. Түүний инээд тэр дороо бусдад нь халдварлан бүгдээрээ эг маггүй чанга чанга инээв. Бага дэслэгчийн царай зэс шанага шиг улайн сандарсандаа хэлэх үгээ олж ядан дэмий л гараа савчин амаа ангалзуулан зогслоо. Орос цэрэг эхлээд гайхан зог туссанаа нүцгэн цээжээ гурил болсон гараараа илэн хормогч руугаа тонгосхийн хараад сая учрыг ойлгон тачигнатал инээв. Тэр долоовор хуруугаа гозгонуулан норсон хувцаснаас нь ус дуслан байгаа цэргүүдийг хариу шоолов. Тэдний инээд бүгчим халуун агаарт хангинан цуурайтаж нозоорон дүнсийсэн тэрхэн хотгор газрыг сочоон амилуулах шиг Ваанчигт санагдлаа.

	Гал дүрэлзэнэ. Зуухны том амаар улалзах тэр галын гэрэлд нүцгэн шахам эрчүүлийн хөлс дааварласан биес гялалзана. Хойд талын ханыг нь бүхэлд нь эзлүүлэн барьсан арван хэдэн алхам урт, хоёр алд өндөр тоосгон зуухны гурван хэсэг газар талх жигнэхэд зориулсан жинлүүрийн тал дугуй хэлбэртэй том нүхэн ам харлан үзэгдэнэ. Хананаас өлгөсөн шилэн хорготой керосин дэнгийн гэрэл сүүмэлзэн байшин дотор баргар улаан туяа татжээ. Зуухны галын илчинд халсан дүнзэн хананы энд тэндээс нулимс мэт урсах давирхайны хурц үнэр, иссэн гурил, болсон талхны үнэртэй холилдон чийглэг халуун агаарт түгнэ. Хөхөртлөө хатаж хагссан тохой хэр урт, гэрийн зуухны яндангийн дайтай тайрдас моднууд зомгол адил хялбархан дүрэлзэн шатаж галын дөл нь хомхой араатны хэл адил улаан тоосгон зуухны амыг шилэмдэн долоох авай. Зэрэгцээ зургаан өмгөр цонхоор хааяа өвс ногооны үнэр анхилсан агаар орж ирэх авч тоосгон зуухны төөнөн дүүгэх тэсэхүйеэ бэрх халуунаас ялаа шумуул хүртэл дайжин, цэрэг эрсийн нүцгэн хэнхдэг нурууг даган хар хөлс урсана. Амьсгалах тоолон тэдний хамрын нь самсааг халуун агаар хайраад хорсох ажээ.

	Гурил зуурах, нухах, нэг хэмжээгээр тастан төмөр хэвд хийх ажлыг хос хосоороо борви бохисхийх чөлөөгүй гүйцэлдүүлж буй эрчүүлийн том бараан сүүдэр шороон шалан дээр сүүтгэнэнэ. Цэрэг эрсийн ам нь дорхноо хатаж, омголтсон уруулаа хуурайшиж аргасан хэлээрээ долоосноо байшингийн буланд тавьсан төмөр торхтой ус руу байн байн гүйлдэж байв. Дөрвөн шуудай гурил элбэг багтан модон торхонд Балсан орос цэргийн хамт гурил зуурч байна. Инээлдэж танилцсан тэр орос цэргийг Егор гэнэ. Хэлж дуудахад хялбар дөхмийг бодож түүнийг таван монгол цэрэг Ёохор хэмээн нэрлэжээ. Егор шинэ нэрээ ихэд таашаан «Ёокор» хэмээн байн байн бахтай дуудан өөрийгөө заагаад инээд алдах авай. Цэргүүд түүний тухай ярихдаа Ёохор гэлгүй зүгээр л «зөвлөх» гэх буюу «талхны мастер» хэмээн хүндэлнэ.

	Цэргийн албанд мордохоос өмнө Чита хотноо талхны үйлдвэрт ажиллаж байсан удмын талхчин Егорт тэр таван цэргийг талх бариулахаар дагалдуулан өгч, цэрэг Ваанчигаар ахлуулжээ. Зөвлөлтийн армийн саперчид хоёр хоногийн дотор газарт гүн суулган барьсан энэ дүнзэн байшинд талхчны ам бүл хоромхон зуур санамсаргүй бүрджээ.

	Тав зургаан зуун километр алсад байгаа суурин газраас зуны аагим халуунд сул шороо бужигнасан замаар талх тээнэ гэдэг үнэхээр бэрхтэй байв. Байлдаж байгаа бүх цэргийг шинэ талхаар хангаж чадахгүй ч гэсэн цэргийн хээрийн эмнэлэг, хүч сэлбэн амсхийхээр галын шугамаас түр ар тийшээ татсан цэргүүдэд шинэ талх амсуулахын тулд байлдаан болж байгаа газраас өртөө шахам зайтай газар корпус командлагчийн тушаалаар талхны хоёр жижиг газрыг нууцлан байгуулсны нэг нь энэ хонхорт байв. Баянтүмэнээс гурил ачсан машин өнжөөд нэг удаа баруун хойноос нь ирж, талх ачихаар тоноглосон хоёр машин зүүн талаас нь хоногтоо нэг удаа энд ирнэ.

	Наваан, Шарав, Балсан гурав цэргийн гал тогоонд ажиллаж байсан учир хоол унд хийх дөртэй гэгдэн талх бариулах монгол цэргүүдийн нэрсийн жагсаалтад оржээ.

	Харин Ваанчиг, Жаваа хоёр гал тогооны ажилд хавьтах байтугай дөргүйг салаа, тасгийнхан нь бүгд мэдэх байтал тэр жагсаалтад яагаад орсныг тавуулаа зав чөлөөгөөрөө ярьж маргаад учир шалтгааныг нь олсонгүй. Егор тэдний ярианд оролцохыг хүсэвч хэл мэдэхгүйдээ боогдон хүн хүний нүүр өөд сэргэлэн цэнхэр нүдээ бүлтийлгэн инээмсэглэж харна. Балсан цөөн хэдэн орос үг мэдэх тул Егор түүнээс юу ярьж байгааг орчуулж өгөхийг шаардана. Мэддэг хэдэн үгээ Балсан эвлүүлэн дохио зангаа нэмэрлэн байж там тум зүйл ойлгуулдаг тул Егорын санаа үл ханана. Тэгээд монголоор ярьж сурахаар шийдэн арван хэд хоногт «Байна, байхгүй», «сайн, муу», «болно, болохгүй» гэсэн хорь гучин үг тогтоож «Золик» (золиг), «лут» (лүд) гэсэн хараал хэлэн цэрэг эрсийг инээлгэж, өөрөө ч инээж баясна.

	Энэ үдэш тэд бүгдээрээ дуугаа хураан ууртай байлаа. Талх авахаар ирсэн хоёр машины нэгийг бараг хоосон буцаажээ. Арын албаны нөгөө бага дэслэгч тэднийг жагсааж байгаад хагас цаг шахам загнан эцэст нь «хээрийн шүүхэд шилжүүлнэ» хэмээн сүр далайлгасан аж.

	Түлшний мод авч ирэх учиртай машин саатсанаас хамаг хэрэг дэгджээ. Исгэсэн гурил энд тэндгүй савнаасаа халин сагаад талхчин зургаан цэрэг нялцгай гурилтай зууралдан шөнийг баржээ. Бага үдийн алдад мод ачсан машин арай ядан салганан ирэв. Эвдэрсэн машинтайгаа ноцолдон хоёр хоног хоол ундгүй хээр хоносон жолооч орос цэрэг нойрмог нүдээр өршөөл эрэх мэт анивчин үг дуугүй толгой дохин машинаа түшин зогсож байснаа ногоон дээр гулдайн унажээ. Наранд цохиулж, бас ус ундгүй харангадсанаас ухаан балартан унасан түүнийг Жаваа бөөцийлөн асрав. Бусад нь зуухаа яаран галлаж, хэвд тастан хийсэн эхний хэсэг гурилыг тавиур дээр өрж байтал ачааны бүхээгтэй хоёр машин зүүн талын гүвээг даван шороон сүүл ардаа суунаглуулан хурдлан айсуй үзэгдэв.

	Тулалдааны шийдвэрлэх үед галт хэрэгслээр тасарсан мэт цухалдсан цэрэг эрс хараал тавин бужигнаж байтал нөгөө хоёр машин давхиад иржээ. Ердөө л дөрвөн зуун ширхэг талх барьснаа Ваанчиг бага дэслэгчид илтгэн түлшээр тасарсан учир явдлаа тайлбарлав. Тэгтэл өөдөөс нь арын албаны бага дэслэгч тачигнаж гарчээ. Хүүхдээрээ царай төрхтэй түүний амнаас гарамгүй хатуу ширүүн үг, хараал зүхэл урсан талхчин цэргүүдийг хагас цаг шахам загнажээ. Ваанчиг тэссэнгүй, нөгөө омголон зан нь гэнэт дүрсхийв.

	«Эх орноо амь биеэрээ хамгаалах тангарагтай эр цэрэг шүү, бид. Түүхий гурил нухаж, халуун зуухны дэргэд арьсаа цэврүүтүүлэн, ясаа янгинатал халаах гэж эх нутгийнхаа энэ хязгаарт ирээгүй. Биднийг эндээс явуулаад аль! Байлдаж байгаа нөхөд дээрээ очъё. Үхсэн ч нэр төртэй үхье» гэж бодсоноо Ваанчиг хэлээд тавьчихав. Түүний үг бага дэслэгчийн уур омгийг улам гааруулжээ. Цээж нь түнхэлзэн, гүрээний нь судас чинэрэн, цамцныхаа захны товчийг мултартал уурласан бага дэслэгч ташаандаа зүүсэн гар буугаа салгалсан гараараа тэмтрэн ширэн гэрээс нь суга татсанаа биеэ арай ядан эзэмдэн барьж хөмхийгөө зуун амьсгаадан байв.

	— Чам шиг танхай этгээдийг байлдааны цагийн хуулиар үг дуугүй буудвал таарна хэмээн бага дэслэгч шүднийхээ завсраар сийгүүлэн заналтай хэлэв.

	— Нөхөр бага дэслэгч ээ, би буруутай, мастерын хувьд бүгдийг хариуцах ёстой. Ямар ч шийтгэл хүлээсэн би бэлэн! хэмээн Егор хөндлөнгөөс ярианд оролцож, төрөлх хэлээрээ дуржигнатал илтгэв. Тэгтэл машиныхаа сүүдэрт хэвтэж байсан жолооч орос цэрэг газар тулан салганан босож ирлээ. Түүний царай цайж, омголтож хагарсан уруулаас нь цус шүүрэн хатсан байлаа. Хоёр хөл дээрээ тогтож ядан машиныхаа кабиныг түшин зогсож байгаа тэр цэрэг, 

	— Үгүй ээ, би буруутай. Би цагтаа ирж чадаагүй. Эд нар ямар ч буруугүй хэмээн сөөнгө бүдэг дуугаар оросоор хэлэв. Ядарч туйлдсан цэрэг эрсийн байдал төрх дөнгөж сая тулалдааны талбараас түр амсхийхээр гарч ирж байгаа цэргүүдийнхээс ялгаагүйг бага дэслэгч ажиглав.

	— Нет, Вы невиноватый... хэмээн бага дэслэгч дуулдах төдий хэлээд бэлэн байгаа талхыг машинд ачихыг тушаав.

	Зүүн зүг, Халхын гол тийш тоос босгон одож буй машиныг талхчин цэрэг эрс харцаараа үдэн зогсож байхдаа бүгдээрээ урамгүй, гутрангуй байлаа. Бага дэслэгчийн аашилж загнасанд хэн нь ч гомдсонгүй. Энэ олон гүвээ толгодын цаана, Халхын голын эрэг дээр догшин ширүүн байлдаан болж эх орон нэгтэй, хувь заяа нэгтэй ахан дүүс нь амиа алдаж, халуун цусаа урсган байгаа хэцүү үед хоол хүнс, талх гэдэг сум, галт хэрэгслээс дутуугүй үнэтэй чухаг гэдгийг талхчин монгол, орос цэргүүд мэдэх тул бүтэн нэг машин хоосон буцаасандаа сэтгэл зовцгоожээ. Ваанчигийн нөгөө адгуу араншин хөдөлж хянган хамрынхаа нүхийг сарталзуулан амьсгаадан зогсож байснаа, 

	— Та нар үлийгээ хийж чулуун хөшөө шиг зогсоод байгаа юм. Цаана чинь пийшин халчхаад байна гэж хашхирав. Цэрэг эрс эцэгтээ аашлуулсан хүүхэд шиг годхийн талхны газар луу гүйлдэн орцгоов. Егор түүний дэргэдүүр гарахдаа нүцгэн мөрөн дээр нь аяархан алгадан «Ничего, бывает...» гээд хөгжилтэй цэнхэр нүдээ анивчив...

	Урт төмөр шилээврээр шатаад дуусаж байгаа тайрдсыг Егор хутган тарааж духан дээрээ бурзайсан хөлсөө хөө тортог болсон алгаараа шувтран арчив.

	Хэдийгээр шөнө дунд болсон авч талхчин цэрэг эрс амсхийх чөлөөгүй ажиллаж байлаа. Өчигдөр шөнө дутуу барьсан талхаа энэ шөнө нөхөж барихаар тэд хатуу шийдэн тийнхүү үг солих ч завгүй гурил зуурч, нухаж, жигнэж байгаа талх болмогц зууван төмөр хэвүүдийг халуунаар нь талхнаас салган нөгөө бэлдсэн гурилаа хийгээд дөрвөлжин төмөр тосгуур дээр өрнө. Нүцгэн биеэс нь асгарах хөлс цагаан цууямбуу богино өмдийг нь шалба норгосон тул биед нь барьцалдан наалджээ. Үдэш худгаас ус зөөж дүүргэсэн хоёр зуун литрийн багтаамжтай төмөр торхны ус дундаа орж зуухны халуун галд бүлээн болсон байв.

	Шувтан мөр нь доош сулбайн унжаад, урт хүзүү нь улам сунасан мэт харагдах Шарав нухаж байгаа нялцгай гурил руугаа үе үе халтиран цээжээрээ алгадан унаад намагт живж байгаа мэт хоолой нь хоржигнон муухай дуугарсаар босож ирнэ. Хэнхдэг, урт эрүүнд нь наалдсан нялцгай гурил молцогрон унжиж байгаа нь инээдтэй боловч түүний мунгинаж байгааг олонтоо харсан Жаваа дэргэдхийгээ шоолж тохуурхах тэнхээ нь бас тасарсан тул керосин дэнгийн гэрэлд хүрэн бор өнгөтэй харагдах ногоон нүдээ дэмий л анивчин гурил тастан зогсоно.

	Баруун буланд давхарлан хураасан шуудайтай гурилаас Наваан үүрч ирээд амыг нь ханз татан зуурмаг бэлтгэх торхонд хийнэ. Тэгээд хэвтээ хонины дайтай ёолтол овоолсон нялцгай зуурмагийг зөөж урт модон вандан дээр тавив. Хамаг хүнд хүчир ажлыг тийнхүү нугалдаг Наваан л ганцаараа ядарч түүртсэн шинжгүй нааш цааш нүцгэн хөлөөрөө шороон шал алгадан түнтгэнэн алхална. Егор түүнийг «Богатырь» хэмээн өргөмжилнө. Арван хэд хоногт Навааны унаган мариа шуугдан булчин шөрмөс нь улам чангарчээ. Хуучин дотуур цамцаа лухгар хүзүүгээрээ ороон зангидсан түүнийг Жаваа элдвээр хочлон зугаацдаг аж. Наваан талхны хальсанд хүүхэд шиг дурлана. Түүнд Егор гамбир шиг хавтгай дугуй талх тусад нь барьж өгдөг байв. Шажигнасан хүрэн хальстай тэр сэвсгэр дугуй талхыг Наваан гадаа гарч өвс ногоон дээр тухлан суугаад амтархан идэж байгааг Жаваа холоос хараад инээдээ барьж ядна.

	Завилан суугаад талх үмхлэн байгаа Наваан хөеөгөө хурааж гүйцсэн цатгалан үхэр оготнотой үнэхээр төстэй харагддаг байлаа. Хүүхэн шуухантай холбогдсон алиа марзан яриа дэгдмэгц Наваан ичиж, өргөн нүүр нь минчийн улайгаад онигор нүдээ тас анин огт сонсоогүй дүр үзүүлнэ. Уурлаж уцаарлахыг мэдэхгүй тэр бээр заримдаа өөрийг нь дооглон инээж хөхрөлдөн байгаа нөхдийгөө даган пар пар инээнэ. Энэ шөнө Наваан бас л эцэж туйлджээ. Шуудай гурилын булангаас өрөөсөн гараараа чихдэн сэвхийтэл өргөөд мөрөн дээрээ чулуудчихдаг тэр бээр баруун буланд хураасан гурилаас үүрэн зүүн хана хүртэл хориод алхам газар явахдаа хоёр хөл нь гуйван өвдөг нь чичирнэ. Толгой нь дүйрэн нүд нь анилдана. Хөлс нь борооны ус шиг асгаран шороон шал дээр чим чим дуслан байлаа. Шуудайтай гурил үүрээд дэргэдүүр амьсгаадан өнгөрч яваа Наваанд Егор зам тавьж өгөөд төмөр шилээвэр тулан зуухны амны өмнө зогсоно. Зуухны задгай амаар хөх дөл өрвөлзүүлэн гал улаан өнгөөр гэрэлтэх цогийг тэр бээр гөлөнгөр нүдээр ширтэж зүүрмэглэх, сэрэхийн хооронд согтуу хүн шиг дэвжгэнэн байв. Галт тэрэгний буудал дээр сэтгэлтэй бүсгүй Люся нь яг л ийм гал улаан цэцгэн хээтэй алчуураар даллан хоцорсныг тэр дурсан, хонгор сайхан түүнийхээ царай төрхийг сэтгэлдээ дүрслэн бодов. Шүүдрийнх мэт тунгалаг нулимс Люсягийн нүдэнд хуралдан байснаа хацрыг нь даган урсаж жимийсэн улаан уруул дээр нь тогтсон тэрхэн агшин Егорын нүдэнд илхэн үзэгдлээ. Алмас чулуу адил гялтганах тэр нулимсны дуслыг Егор долоовор хуруугаараа арчихаар баруун гараа өргөтөл хангинасан их чимээ гарч цочив. Хагас аньсан нүдээ тэр цочин нээж эргэн тойрноо харав. Гартаа атган зогсож байсан шилээвэр нь үнс гаргадаг төмөр хувин дээр унахдаа тийнхүү их чимээ гаргажээ. Ердөө л цонхны цаагуур шувуу нисэн өнгөрөх хугацаанд Егор зүүрмэглэн зүүдэлжээ.

	Талх болж байгаа эсэхийг Егор үнэрлээд л мэднэ. Эцэг Павел, өвөг эцэг, эмэг эх, авга ах нь бүгд л нэртэй талхчин байсан боловч талхны болцыг тэр бүр үнэрээр нь яг таг хэлдэг байсангүй. Егор гурилын исэлт таарсан эсэхийг бас үнэрлээд л мэднэ. Түүний гойд үнэрчийг үйлдвэрийнхэн нь бүгд мэднэ. Тэгээд ч түүнийг талхны үйлдвэрт бус үнэртний үйлдвэрт мэргэжилтэн хийвэл таарах хүн гэдэг байлаа. Егор сүрхий үнэрч болох нь бүр багадаа мэдэгджээ. Байшингийн онгорхой хаалгаар гэтэн орж ирж байгаа муурыг гурван тасалгааны цаана хөнжилдөө хэвтэж байхдаа үнэрээр нь мэддэг байв. Гэвч үнэртний үйлдвэрт тэр мэргэжилтэн болохыг хүссэнгүй. Талхчин хэвээр үлджээ. Долоодугаар анги төгсөөд л шууд талхны үйлдвэрт ажиллажээ. Дөрвөн жил үйлдвэрт ажиллаад «Ударник» цолтой болдгийн даваан дээр цэргийн албанд морджээ.

	Хорин хэд хоногийн өмнө Цэргийн хуаранд нь гэнэт шөнө дүлээр түгшүүр зарлан буудлагын... дугаар хорооныхон бүгдээрээ машинд суугаад хөдөлжээ. Үүрээр монголын хилийн дотор орж ирээд л цэргүүд хаашаа, яах гэж яваагаа сая мэдээд «Япончууд Хасан нуурын дэргэд хашраагүй бол Халхын голд буцах мөргүй болтол балбаад өгье» хэмээн ярилцаж байлаа. Егор байлдаан болж байгаа газар хүрч чадсангүй. Улайстал галласан халуун зуухнаас дутуугүй эгц дээрээс илч гэрлээ асгах наран доор зах хязгааргүй мэт үргэлжлэх талд их цэрэг түр буудаллан амрах үес түүнийг салаан дарга нь дуудан саперчид дээр очихыг тушаажээ. Эзгүй хээр талх барихаар үлдэнэ гэдгээ тэр огт мэдсэнгүй. Саперчид газар ухаж, Егорын гаргасан хар зургаар талх жигнэх зуух барьж байхад ч тэр энд үлдэнэ гэж бодоогүй байв. Гэтэл ажил ч дуусаж, саперчид ч Халхын гол тийш явцгаан Егор тушаал ёсоор цор ганцаараа үлдээд талхчин заяандаа уур нь хүрэв. Тэгээд саяхан буулгаж хураасан гурил дээр авирч гараад унтаад өгчээ. Үд дунд хүртэл сайхан зүүд зүүдлэн унтав. Тэгтэл шороо чийг үнэртсэн дүнзэн байшин дотор хүний хөлийн чимээ гэнэт гарахлаар сэрээд өндийн харвал монгол цэргийн цэл залуухан дарга ирж яваа харагджээ...

	Тэр өдрөөс хойш Егорт тавтай унтаж амрах зав олдсонгүй. Бие биеэ шоолж инээлдэн танилцсан монгол цэргүүдтэй энэ хэд хоногт дотно анд болтлоо ээнэгшин дасаж, халуун зуухны дэргэд исгэсэн гурилтай зууралдан, зав чөлөөгөөр нь алиалан шуугилдаж байв. Наваан, Жаваа хоёртой тэр бусдаас дотно болжээ. Хэлээ ойлголцохгүй боловч заримдаа Жаваатай нийлэн нүд ирмэн, хуруугаараа дохиж Наваан, Шарав хоёроор инээдэм наадам хийнэ. Ширүүн харцтай, хянган хамартай Ваанчигаас тэр цэрвэнэ. Түүнтэй тоглож алиалах зүрх үл хүрнэ. Ваанчигийн нүднийх нь харц, гарын хөдөлгөөн, ярьж байгаа байдал нь шулуун шударга хүн гэдэг нь илт. Гэлээ ч хэрэв уурыг нь хүргэвэл алгадаад авахаас буцахгүй шазруун эр мэт санагдана. Тэр таамгийг нь өнөө өглөө Ваанчиг нотлоод өгөв. Бага дэслэгчийн өөдөөс ширүүн харцтай хар нүдээрээ далдиралгүй ширтэн яралзсан цагаан шүдээ зуун ярьж байхыг нь хараад, бас бага дэслэгч гар буугаа тэмтрэхийг ажиглаад Егор «Талх дутуу барьсны бурууг хамтдаа хүлээх ёстой. Мастер нэр зүүсний хувьд би шийтгэлийн хүндийг үүрэх учиртай» хэмээн бодсоноо яаран хэлжээ. Тэгтэл бүх бурууг хүлээх өөр хүн гараад ирэв... Цэрэг эрсийн шударга зан, бие биеэ хайрлах сэтгэл залуухан бага дэслэгчид сайхан санагдаж, сүр далайлган аашлахын хэрэггүйг ойлгожээ. Гэвч түүний сэтгэл дундуур байлаа. Сүүлийн хэд хоногт фронтын бүхий л хэсэгт зөвлөлт монголын цэргийн шинэ анги, нэгтгэл нэмэгдэн ирж, япончууд ч хүчээ улам зузаалан, байлдаан ширүүсэв. Фронтыг хоол хүнсээр хангах үүрэгтэй арын албаныхны ажил ч хэд дахин нээгджээ. Шархтагсад ч олон болов. Хүнсний хэрэгцээ өдөр бүр өссөөр байлаа... Тэгтэл хоёр машин дүүрэн талхтай болоод буцна гэж тооцоолж байсан бага дэслэгчийн урмыг хугалж, уурыг хүргэсэн санаандгүй явдал болсон нь тэр ажээ...

	Егор, Ваанчиг хоёр шанага дүүрэн ус хувааж уугаад зуухны дэргэд ирэв. Талх жигнэж буй нүхний төмөр таглааг Егор дээш нь сойгоод хэдэнтээ шуухитнан үнэрлэснээ эрхий хуруугаа гозойлгов. Тэр нь «Талх болсон, зуухнаас гарна» гэсэн дохио байлаа. Шарав, Наваан хоёрыг Ваанчиг дуудан болсон талхыг гаргахыг тушаав.

	Егор бүдүүн тайрдсан дээр суугаад сонины тасархайд махор ороон татав. Чийгтэй халуун агаарт тамхины утаа сэмжин үүл шиг жигдхэн тархаж, халуул талх модон тавиур дээр өрөн хоёр хөл нь солбин арай ядан хөдлөх эрчүүлийн хөлс дааварласан хүрэл хүрэн биес керосин дэнгийн гэрэлд бүүр түүр үзэгдэнэ.

	Егорын нүд анилдаад эхэлсэнд татаж байсан тамхиа зуухны ам руу шидэв. Зүүрмэглэх зуур үзэгдээд өнгөрсөн Люсягийн дүр төрх сэтгэлд нь тодхон. Гурав хоногийн өмнө Люсяг их тод зүүдэлжээ. Хөдөө хээр өвсөн бухал дотор амраглан жаргаж байгаагаар зүүдэлсэн нь санаанд нь одоо болтол илхэн байлаа. Зах хязгааргүй энэ их тал хүний зүүд, бодол санааг хүртэл хурц тод болгодог увдистай ажээ. Егор бишгүйдээ л зүүдэлдэг байв. Нойрноос сэрээд л юу зүүдэлснээ оргүй мартчихна. Тэгтэл энд ирснээс хойш байн байн зүүдлэх болж, нойрноос сэрсэн хойно ч зүүдэндээ үзсэн бүхэн тодхон, яг л кино зураг мэт сэтгэлд нь илхэн байдаг болов. Зүв зүгээр байж байтал гэнэт хангинатал дуулмаар, эсвэл голын хүйтэн усанд умбаж шумбамаар бодогдоно. Цагаан цайлган сэтгэлтэй, санаж бодсон нь нүүр царайд нь илхэн байдаг энэ монгол цэрэг эрс дэргэд нь байгаагүй бол хурц цагаан гэрэл цацруулсан халуун нар, нүднээ өртөх ганц ч мод үгүй зэрэглээ татан мэлцийсэн талд бүтэн хоног байтугай ганц цаг ч байхын аргагүй санагдана. Өвс ургамлын нь үнэр танар нь аагтай. Хатуу дарс шиг л ухаан санаа хялбархан мансууруулах чадалтай ажээ.

	 

	 

	Эргэн тойронд дайн байлдаан болоогүй юм шиг нам гүм. Арын албаны бага дэслэгч монгол залуу ирэх бүрдээ заавал авч ирдэг «Геройческая красноармейская» хэмээх фронтын сониныг уншаад л хорь гучаадхан километрийн цаана цус асгаруулсан догшин ширүүн байлдаан болж байгааг Егор мэдэж авна. Байлдаан болж байгаа тэр газар биеэр очих сон нэг хорооныхонтойгоо мөр зэрэгцэн давшилтад орох сон гэж тэр цаг үргэлж хүснэ. Буудлагын хорооныхоо комиссарт саяхан бичсэн захидалдаа тэр хүсэлтээ илэрхийлэн сонинд бичсэн зүйлээс улс төрийн үгийг нь зээлдэн авч дэлгэрэнгүй бичсэн боловч хариу ирсэнгүй. «Орон бүрийн пролетари нарыг капиталын дарлалаас үүрд ангижруулахаар дэлхийн хувьсгалын тугийг анх өргөн мандуулсан манай зөвлөлүүдийн орны ажилчин, тариачинтай ангийн болоод цусан барилдлагатай ах дүү монголын ард түмний эрх чөлөө, тусгаар тогтнолыг японы эзэрхэг түрэмгий нарын халдлагаас батлан хамгаалахад амь биеэ хайрлахгүй зориулахыг хүссэн улаан цэрэг И. Е. Егоров» хэмээн захидлаа дуусгажээ. «Эх орны төлөө», «Улаан одон» хэмээх латин үсэг, нүд дасаагүй монгол бичгээр хослон бичсэн гарчигтай сонин авмагц монгол цэргүүд их л шимтэн өндөр дуугаар уншина. Сониноо уншиж дуусаад тэд бие биеэсээ өрсөн чанга дуугаар ярилцана. Юун тухай ярьж байгаагаа хүн бүр Егорт ойлгуулах гэж мэддэг орос үгээ хэд дахин давтан дохиж зангана. Тэд бүгдээрээ л галын шугам дээр очиж дайсантай халз тулалдах хүсэлтэйг Егор төвөггүй ойлгоно. Хэд хоногийн өмнө гурилын тааран шуудай дээр Егор, Балсан хоёр элбэж хамжин, сонинд хэвлэгдсэн нэг шог зургийг модны нүүрсээр хуулан зурж хаалганы хажууд өлгөснөөс хойш дайсныг үзэн ядах сэтгэлээ илэрхийлэх цэрэг эрсийн үг яриа товчхон болжээ.

	Дарвагар уруул завсраар нь дорсгой үүдэн шүд нь ярзайсан жижигхэн толгойтой, аалзных шиг цүдгэр гэдэстэй, урт сэлэм унжуулан ууцаа үүрэн зогсож байгаа тэр зурмал япон генералын зүг уур хүрмэгц л хүн бүр нударга зангидан занана. Нэг удаа Жаваа, Ваанчиг хоёр ямар нэг зүйлийн тухай сүрхий маргав. Бусад нь тэр хоёрын яриаг нүд бүлтийлгэн амаа ангайсхийн анхааран сонсож байлаа. Япон... манж... самуурай... Баянцагаан гэсэн үгс тэдний ярианаас байн байн сонсогдоно. Тэгтэл нөхдийгөө үргэлж инээлгэж явдаг шооч ногоон нүдтэй Жаваа нухаж байсан гурилаас тастан авч нөгөө генералын зүг ууртай шидэж орхив. Тэгтэл шидсэн гурил яг салтаанд нь тусан наалджээ. Нялцгай гурил төд удалгүй доош шолбойн унжсан нь харсан хүний инээдийг тэсэлгүй хүргэхээр хөгийн зүйл болсон байлаа. Ховор инээдэг, хурц ширүүн харцтай Ваанчиг зурмал япон генералыг хараад хамгийн түрүүнд гуяа алгадан тас тас хөхөрчээ. Япон генералын салтаанд наалдсан тэр гурил одоо хатаж шумайгаад болцгор үзүүр нь тасран унасан байлаа.

	Егор төмөр торхтой уснаас шанагаар утган их л шуналтай залгилан пийшингийн дэргэд буцаж очив. Жигнэж байгаа талх болж байгаа эсэхийг хэдэнтээ үнэрлээд зуурсан гурилын исэлтийг үзэхээр модон торхны дэргэд очлоо. Дүнзэн хана босоогоороо налан тамхи татан амсхийж байгаа Шарав түүний өөдөөс нойрмог нүдээр ширтэн байснаа ямар нэг зүйлийн тухай аминчлан шивгэнэв. Хэлсэн үгийг нь Егор сонссон боловч монголоор ярьсан тул ойлгосонгүй. Шарав гараа урамгүй савчсанаа хоёр хуруугаа доош харуулан солбилзуулж, өөрийгөө заагаад «Завтра пошел» гэв.

	— Куда явна аа? хэмээн Егор хариу шивгэнэн асуусанд Шарав, жуумалзан «хэлэхгүй» гэж толгой сэгсрэв.

	Үүр хаяарахаас өмнөхөн талхчин цэрэг эрс өөрсдөө ухаж бэлтгэсэн нуувчинд шинелиэ дэвсэн зэрэгцэн хэвтээд тэр дорхноо унтацгаажээ. Балсан давжаа биетэй мөртөө хоёр гурван зуун алхмын цаанаас сонстохоор их чимээ гарган хурхирдаг учир нөхдөдөө ад үзэгдэн ганцаараа талх барьдаг байшингийнхаа шороон шалан дээр шуудайд чихсэн өвсөн дэвсгэр дээр унтаж байв. Нойрон дундаа ам нь цанган сэрж ядан тарчилж байх үес чихний нь хажууханд нүцгэн хөлийн чимээ гарахыг сонсов. Хар дараад сэрж чадсангүй. Улайстал халсан элсэн дээр чээжиндээ олсон шархнаасаа цус савируулан мөлхөж байгаагаар өөрийгөө зүүдэндээ үзэн энэлэн шаналж байснаа төд удалгүй лагс биетэй нэг японтой дээр дороо орон ноцолдож, багалзуураа шахалцан байна хэмээн хар дарж эхлэв. Арай ядан сэрмэглэн аядах үес нөгөө чимээг тодхон сонссон боловч тоосонгүй. Хэн нэг нь ангаж цангаад торхтой уснаас уухаар яваа биз гэж боджээ. Өөрөө бас ус уумаар санагдсан авч нойроо харамлан залхуураад хуурайшсан хэлээрээ уруулаа долоон буруу харан хэвтэв. Бүх бие нь бадайран хөл, гар нь янгинан өвдөнө. Сүүлчийн нэг сар нойроо ханатал тайван унтаж үзсэнгүй. Тоосгон зуухны том амаар улалзах улаан галын дөл амьсгаалах бүр агаартай хамт хамрын нүхээр сорогдон уушгинд нь цутган ороод цээжин дотроос нь амь тэмцүүлнэ. Дүнзэн байшин доторх агаар үнэхээр гал шиг халуун, нүцгэн биеийнх нь арьсыг хорсгон, хөлсийг нь шавхаж, тархи толгойг нь мэнэрүүлнэ. Заримдаа цэрэг эрсийн ухаан элийрч балайран талхны гурилтай зууралдан нааш цааш хөдлөхдөө хөлстэй нойтон биеэрээ шалхийтэл мөргөлдөн сая сэхээрч бие биедээ уцаарладаг байлаа. Үлгэрт гардаг халуун там ч ийм байдаггүй биз хэмээн Балсан бодно. Амсхийх чөлөө олдмогц тэр унтаад авахыг бодно. Тэгтэл нүүр царай нь мэдэгдэхгүй нөгөө нүцгэн японтой багалзуураа шахалцан дээр дороо орон ноцолдож байгаагаар хар дарна. Хавтгай төмөр саванд халуун хоол хийж үүрээд тулалдаж байгаа нөхөд дээрээ очихоор мөлхөж байсан тэр нэгэн өдөр үхсэн японы хүүртэй тааралдсан нь санаанаас нь үл гарна. Халуун наранд гэдэс нь хөөж, нүүр ам нь пөмбийн хөхөрсөн тэр үхдэлээс хамар сэтлэм өмхий үнэр ханхлан бөөлжис нь цутгажээ. Өглөөгүүр болсон ширүүн тулалдааны үеэр алагдсан тэр япон цэрэг үд дунд болоход хувцсандаа багтахгүй болтлоо хөөсөн байлаа. Хар ялаа, шумуул дээгүүр нь нүүгэлтэнэ. Нар хараахан мандаагүй байлаа. Өөдөөс нь ганц ч удаа буудахгүй, замд нь хөндөлдөн байгаа элсэн манханд амьд амьтан байгаагийн шинж огт үгүй байсанд дайсан тайвширчээ. Тэд хоорондоо чанга чанга ярилцан явуут тамхилцгааж, зарим нь бүр инээж хөхрөлдөн байв.

	Манхны ирмэг дагуу галын байраа эзэлсэн 17 дугаар морьт хорооныхон гал нээх тушаал хүлээн амьсгаа даран хэвтэцгээж байв. Балсангийн гарын алга хөлрөн зүрхний нь цохилт түргэсэж, чамархайны судас оволзтол лугшин байлаа. Бууны нь овоо хараанд бүртэлзэн орж ирсэн японы цэргийн нүүр улам ойртон нүд, хөмсөг нь ялгаран харагдаж эхлэв. Давшиж яваа дайсны түрүүчийн эгнээнийхний хөлийн чимээ сонстож, нүүр царай танигдахаар ойртоод байхад хороон дарга Дандар гал нээх тушаал бас л өгсөнгүй. Балсангийн бууны овоо хараанд багтсан япон цэрэг цэл залуухан, өөртэй нь үе тэнгийн гэмээр байв. Винтов бууны нь хутган жадны үзүүр алхах аясаар нь агаарт ямар нэг амьд юм эрж байгаа мэт олилзоно. Бууны гох дээр тавьсан Балсангийн долоовор хуруунд бүх биеийн нь тамир тэнхээ, уураг тархинд нь хуримталсан уур хилэн хуралдсаныг тэрхэн агшинд өөрөө ч огт анзаарсангүй. Гагцхүү гал нээх тушаал чагнан хэвтэж байлаа. Дайн байлдаан гэгч хүн хүнээ алж хороохыг хуульгүй болгож, өрсөх, амь хожих, устгах өөрийн хатуу хуулийг хүнд тулгадаг ажээ. Балсан хүний өөдөөс халуун зэвсэг чиглүүлэх байтугай хорхой шавж алахыг тэвчдэггүй өр нимгэн нэгэн байв. Тэгтэл одоо өөдөөсөө шоволзон алхаж яваа амьд хүний зүрхэн тус бууныхаа овоо харааг онь холбон хэвтэж байхдаа түүнийг өрөвдөх сэтгэл огт төрсөнгүй. Дайн байлдааны өрсөх, амь хожих, алж устгах хатуу ширүүн хуулийн зэрэгцээ эх орноо, элгэн түмнээ сэтгэлдээ тээж явдаг, ариун нандин бүхнээ харийн дайснаас өмгөөлөн харамлах нинжин сэтгэл цэрэг эрсийн зориг зүрхийг нь чангалж, уураг тархийг нь захирч байлаа. Галлаад! гэсэн хахирган огцом тушаалыг Балсан чихээрээ бус зүрхээрээ сонсов. Гохонд наалдан байсан хуруу аль хэдийнээ тэр тушаалыг биелүүлсэн байв. Бууны овоо хараанд багтаад байсан нөгөө япон ямар нэг юманд бүдрэн тонгорцоглох шиг болсныг Балсан ажиглаад дахин түүнийг анхаарах зав олдсонгүй. Давшиж явсан дайсны цэргийн түрүүчийн эгнээг тавь жаран метр ойртуулаад морьт хорооныхон хайр найргүй хяргаж гарав. Хүний олноор аагархаж байсан дайсан гэнэтийн ширүүн цохилтод сандран байлдааны эмх журмаа алдсан боловч улангасан эсэргүүцэв.

	Тулалдаан ердөө л хориодхон минут үргэлжлээд гэнэт нам гүм болжээ. Буун дуунд дөжирсөн чихнээ ямар ч чимээ анир үл сонсогдоно. Балсантай зэрэгцэн хэвтээд дайсны зүг буудаж байсан Машбат нүүрээ элсэнд шигтгэн буугаа атгаастай чигээр гулдайн хэвтэж байлаа. Чихний нь араар өтгөн хундан улаан цус асгаран хүзүүг нь бялдаж элсэн дээр дусан шингэж байв.

	— Машбат аа! хэмээн Балсан тайван бөх унтаж байгаа нөхрөө сэрэхээс болгоомжлох мэт аяархан дууджээ. Цусны үнэр авсан шумуулын сүрэг хөдөлгөөнгүй хэвтэх цэрэг эрийн толгой дээр үймэн бужигнаж байгааг хараад Балсангийн зүрх ёгхийгээд явчхав. Хаашаа ч явсан холбоотой юм шиг, хэнд ч хэлдэггүй сэтгэлийн нууцаа зөвхөн хоёр биедээ дэлгэдэг байсан ижил нөхрөө амь үрэгдсэн гэдэгт Балсан одоо болтол үнэмшиж ядна.

	Хээрийн гал зуухны дэргэд анх танилцсан түүнийхээ амьд сэрүүн дүрийг сэтгэлдээ үзэх бүр Балсан харуусан гашуудаж, дайснаас өшөөг нь авах уур хорсол зүрхийг нь базална.

	 

	Нутгийн жаахан чамтайгаа

	Нууцхан болзоод уулзана даа

	Нугын хос ангир шиг ээ

	Насан туршдаа жаргана даа

	 

	хэмээн Машбат эрдүү цээл хоолойгоор дуулдаг нь Балсангийн чихнээ үе үе сонстох шиг болж, өөрөө ч мэдэлгүй тэр дууг нь аман дотроо аялдаг байлаа...

	Хоолой нь хатангиртан амьсгаа нь давчидсан Балсан нойрноос сэрж нүдээ ч нээлгүй тэмтчин мөлхсөөр устай төмөр торхны дэргэд очив. Нойр нь ханаагүй боловч ус ханатлаа ууж цангаагаа тайлахаас нааш бие нь тавирахгүйг мэдэх тул төмөр торхны амсраас атган дэвжгэнэсээр босов. Онгорхой хаалгаар үүрийн бүгээн гэгээ тусч, хөрж гүйцээгүй зуухнаас халуу дүүгнэ. Арган загатнах нүдээ тэр нухлан өрөөсөн гараараа торхны амсраас өлгөсөн том төмөр шанагыг тэмтчин олоод дүүрэн ус утган авч завжаараа савируулан залгилав. Ус уумагц цээж нь уужраад нойр нь сэргэлээ. Зуны шөнө адуу манахаар мордохын өмнөхөн хөхүүртэй айргаас хул хулаар залгилдаг айсан нь санагдав. Таана ханхалж, зэрэглээ жирэлзэн байдаг нутаг нь зураг мэт сэтгэлд нь тодхон буув. Нойр нь хулжсан Балсан гадаа гармаар санагдав. Банз дэвссэн гишгүүрээр өгсөх үес сэрүүвтэр анхилуун салхи нүцгэн хэнхдэг өөд нь сэвсхийн үлээж, гижгийг нь хүргэв. Үл мэдэг үлээх халуун салхи бүсгүй хүний зөөлөн бүлээн алгыг санагдуулсанд Балсан сэтгэлтэй бүсгүйгээ дурсан үе мөчөө, нужигнатал суниан мишилзэв.

	Талхны газрын хажууханд өөрсдөө ухаж, дээгүүр нь шуудайн таараар халх татсан нуувчинд Ваанчиг, Егор, Жаваа гурав нүцгэн цээжээ ил гарган тэрийн унтаж байгаа харагдав.

	Егорын цээжийг бүрхсэн нялх ботгоны зулайны өрвөлөг адил халиурсан шар үс үүрийн бүгээн гэгээнд хүрэн өнгөтэй харагдана. Баруун гарын бугуйн дээрээ бундан хэлбэртэй зүрх, дунд нь «Л. Е» гэж шивсэн том үсэг бас тодхон үзэгдэнэ. Царай зүс, хэл яриа тэс өөр тэр цэрэг эр нэг эцгийн үрс мэт Ваанчиг, Жаваа хоёртой зэрэгцэн хэвтээд шанааных нь булчин татвалзан унтаж байгаа нь өрөвдөж хайрламаар ажээ. Төрөл садан, анд нөхдөөсөө алс хол, хэл мэдэхгүй хүмүүсийн дунд, халуун зуухны дэргэд нойр хоолоо умартан өдөржин шөнөжин талх барьж байгаа түүнийг хайрлахгүй байхын аргагүй. «Манай монголын нөхрийн сайн нөхөр бол энэ улаан оросууд байгаа юм. Мөлжих, дарлах санаагүй энэ улсыг түшиж байгаа цагт бид газардахгүй» хэмээн журамт цэрэг явсан эцэг нь ярих дуртайг Балсан санав.

	Эцгийн нь хэлсэн үг эндүүгүй болохыг тэр нүдээр үзэж байлаа.

	Балсан алсхан очоод морь харж биеэ хөнгөлөөд эргэв. Тэгтэл гэнэт Наваан, Шарав хоёр үгүйлэгдэв. Эргэж ирээд тааран халх доогуур шагайн харлаа. Ваанчиг, Егор, Жаваа гурваас өөр хүн тэнд байсангүй. Ваанчигийн хянган хамар улам өндөр, том болсон мэт харагдана. Дух, шанааны нь яс шөнтийгөөд, үс нь өрвийтлөө ургасан тэр бээр хүндээр амьсгаална. Галын шугам дээр сахилга алдсан учир шийтгүүлж, энд талх барих ажилд тохоогдсон гэж өөрийгөө бодож явдаг Ваанчиг адгуу зантайгаас биш хүн сайтай эр байв.

	— Та нартай энд халуун пийшин, нялцгай гурилын дэргэд ингэж хэрүүл хийж зовж байснаас ганц хоёр самуурай хороогоод үхсэн нь дээр... Ядаж нутаг усныхан сураг сонсоод «хөөрхий Галсангийн хүү дайсантай ач тач үзэлцэж байгаад үрэгдсэн гэнэ ээ. Хайран хүүхэд» гэж ярьцгаана. Энэ халуун нүхэнд утуулсан тарвага шиг бүтээд үхчихвэл олны элэг доог болно. Галсангийн нөгөө гоохгор хоолондоо хахаад мажийж гэнэ. Тэр золиг багын ховдог лүд байсан юм» гэж элэг доог хийн ярих хүн бишгүйдээ бий. Нэр хугарахаар яс хугар гэдэг. Байлдаан дуустал амьд мэнд байдаг юмаа гэхэд нутагтаа буцаж очоод юу гэх вэ? Талх барьж байгаад ирлээ гэх үү... Хээрийн гал зуух сахин идэж ууж, унтаж хэвтэж байгаад цэргийн хугацаа дуусгасан золиг гэнэ билээ гээд наад зах нь нутгийн хүүхнүүд жиг жуг ярилцан амар заяа үзүүлэхгүй... Тэгж ярихгүй ээ. Нэг л өдөр та нарыг орхиод хороондоо буцаж очно хэмээн Ваанчиг бухимдахаараа дахин давтан ярина. Түүний энэ үг Балсанд ч элдвийг бодуулдаг байлаа. Нутгаас цэрэгт хамт мордсон залуус Халхын голд байлдаад дайснаа дарж дархан цолоо мандуулаад ирлээ гээд л энгэртээ одон гялалзуулаад харьцгаана. Тэгтэл би гэдэг хүн, ичээнд хэвтэж байгаад сэрсэн амьтан шиг... Талхны булан сугавчлаад харилтай биш. Бурмааг минь үеийн хүүхнүүд нь шоолж ичээнэ. Аягүй бол чиний «фронтын боорцог» чинь дарга нартаа эрхэлж гал зуух сахин идэж, унтсаар байгаад ирсэн гээд амар заяа үзүүлэхгүй... Яая даа байз. Ядаж галын шугам дээр тогоо шанага зодолдуулж байгаа бол ядаж «үзэлцэж явлаа» гэж хэлж суухад нүүр бардан байх сан гэж Балсан боддог байв. Тэгтэл Егорын бичсэн захианы хариуд хорооны нь комиссарын ирүүлсэн захиа, арын албаны бага дэслэгчийн ухуулга яриа талхчин цэрэг эрсийг бага сага тайтгаруулжээ. Тэр захидлыг Егорын хүсэлтээр бага дэслэгч орчуулан утгыг нь бүгдэд тайлбарлаж өгсөн аж. Тэнд ердөө л «Байлдагч Егор болон түүний монгол нөхдөд... Талх барина гэдэг эх орноо, үзэл санаагаа, найрамдал нөхөрлөлөө дайснаас хамгаалан тулалдаж байгаа хэрэг. Та нарын барьсан талх фронтод их бууны сум шиг үнэтэй. Бүү няцагтун. Зоригтой бай, нөхөд байлдагчид аа!» гэсэн байлаа. Бага дэслэгч тэр захидлаас үүдэн «Та нар бол дайсныг хиар цохиж ялалт байгуулах их хэрэгт байлдаж байгаа цэргүүдтэй адилхан чухал үүрэгтэй, гавьяатай гэдгээ бүү март» хэмээн ухуулсан аж. Түүнээс хойш галын шугам тийш явуулж өгөхийг талхчин цэргүүд ил хэлж шаардахаа больсон билээ.

	Тэгтэл өчигдөр фронтын сонин уншаад бүгдийн сэтгэл үймэрчээ. «Эх орны төлөө» сонины 1939 оны долоодугаар сарын 5-ны өдрийн дугаарт «Дайсанд өршөөл байж үл болно» гэж гарчиглан нийтэлсэн бэлэвсэн гэргийн захидлыг уншаад талхчин эрс дор бүрдээ бодол болцгоов. Тэр захидалд «... Хүндэт байлдагч нар аа! Японы самуурайнуудтай баатарлагаар тулалдаж байгаад нас барсан ахлагч Васильевын эхнэр надаас өчүүхэн бэлгийг хүлээн авна уу?

	Надад хамгийн хүнд харамсалтай гашуудал тохиолдсон боловч бие, сэтгэлээ барин өөрийн нөхрөө эрх чөлөөт монголын хөдөлмөрчин ардын жаргалант байдлын төлөө баатарлагаар тэмцэж байгаад нас эцэслэсэнд эр зоригийг нь бахархана. Иймийн тулд миний бие та нөхдөд ганцхан зүйлийг хүсэн гуйх нь: Заналт дайсанд ямар ч өршөөл байж үл болно. Алагдсан нөхрийн минь цусан өшөөг авагтун. Баатарлагаар тулалдан амь үрэгдсэн нөхдийнхөө төлөө ялалт байгуулагтун... Та нөхдийн гарыг атган эрүүл чийрэг хийгээд хүчтэй ба тэсвэртэйгээр дайсныг ялтугай хэмээн ёслогч 3. Васильевна хэмээжүхэй» гэсэн байлаа.

	Захидлыг Жаваа өндөр дуугаар дуудан уншиж байхдаа хоолой нь үл мэдэг чичирсхийн бүдгэрэхийг бүгдээрээ ажиглав. Цэрэг эрс дор бүрнээ сэтгэлдээ энхрийлэн бодож явдаг хүнээ тэр бэлэвсэн орос бүсгүйтэй зүйрлэн бодоод сэтгэл нь үймрэв. Гурил нухан зогсож байсан Шарав хамгийн түрүүнд дуугарч, 

	— За боллоо. Гурилтай ноцолдож ханалаа. Тэнд бидний төлөөнөөс ах дүү нар маань амиа өгч байхад би л хувьдаа энэ халуун нүхэнд амиа хоохойлон нуугдаж чадахгүй... Эртээдийнхтэй адил та нар намайг хайж, араас битгий гүйгээрэй. Би хаашаа явахыгаа мэднэ... гэж хашхираад зуурсан гурил руу нударга зангидан пис хийтэл шаагаад авав. Арван хэд хоногийн өмнө тэр ганцаараа оргож, араас нь Ваанчиг, Наваан хоёр хөөж буцаан авчирсан билээ. Ваанчиг түүнийг гүйцэн очиж нэг сайн алгадаад авчээ. Цаадах нь эсэргүүцсэнгүй. Эцэгтээ алгадуулсан хүүхэд шиг хацраа илэн далдичаад буугаа бариад урд нь ороод буцаад гүйжээ. Оргох гэж оролдсон түүнийг нөхөд нь зэмлэсэнгүй өнгөрчээ.

	Жаваа түүнийг нөхөртөө айлгамтгай гүймхий хүүхэнтэй зүйрлэн элэг доог хийв. Жаваагийн нутагт улаан хацарт Хорлоо гэдэг адаар ааштай нэг хүүхэн бий гэнэ.

	Нөхөртэйгөө ам мурийхлаараа дээл хувцсаа баадагнан үүрээд харанхуй шөнөөр ч хамаагүй «харилаа, буцлаа» гээд гүйдэг байжээ. Тэгтэл нэг удаа явган гүйж явтал зам дээр нь боохой тааралджээ. Өөдөөс нь хэнэг ч үгүй шогшоод ирж яваа харагдаж гэнэ. Хорлоо баадантай дээлээ чулуудаад буцаад гүйжээ. Чоно араас нь элдэн аахилж уухилах нь хүртэл чихэн дээр нь сонстоод байж гэнэ. Хорлоо бүсээ чирэн харайлгаад байв. Дээлийн нь хормой хөлд нь ороолдоод байхлаар тайлаад хаячихжээ. Гутал нь хүнддээд байх шиг болохоор гүйдэл дундаа суга өшиглөөд хөл нүцгэн дэгдээд байжээ. Хувцсаа тайлж хаясаар бараг чармай нүцгэн болоод гэрийнхээ гадаа ирмэгц «Гонгор оо!» гэж нөхрөө нэрээр нь дуудаад бахардан унасан гэнэ. Ухаан ороод харвал нөхрийнхөө өвөр дээр хөх дэлэнгээ сэрийлгээд нүцгэн хэвтэж байв. Нөгөө араас нь элдээд байсан чоно өмнө нь оцойж суугаад өөдөөс нь гайхан харж амаа ангайн улаан хэлээ улалзуулан эвшээж байгаа харагджээ. «Гонгор оо, чоно» гээд Хорлоо нөхрөө хүзүүдэн хашхиртал «Хайрт минь, тайвшир! Энэ чинь чоно биш, манай хоточ банхар байна шүү дээ» гэжээ. Улаан хацарт Хорлоогийн тухай яриа Шаравыг ичээв. Түүнээс хойш талхчин цэргүүд түүнийг улаан хацарт, урт хүзүүт Хорлоо гэж хочлон элэг доог хийх болов...

	Шарав, Наваан хоёрыг Балсан эрээд олсонгүй. Талхны байшингийн мухарт өлгөөтэй байдаг буу, шинель нь алга байхыг олж үзээд сая учрыг ойлгов. Үг дуу цөөнтэй, гүндүүгүй Навааныг дагуулаад Шарав бас оргочихжээ. Унтаж байхад нь нүцгэн хөлийн чимээ гараад байсан нь тийм учиртай байжээ. Буугаа авах гэж л тэр хоёрын нэг Балсангийн дэргэдүүр хөл нүцгэн гэтэн өнгөрчээ.

	Нуувчинд хэвтэж байгаа гурвыг сэрээхээр Ваанчиг очсон боловч тайван унтаж байхыг нь хараад сэтгэл түвдсэнгүй.

	Долоодугаар сарын арван нэгэнд тэмдэглэх Ардын хувьсгалын 18 жилийн ойн баяраар фронтынхондоо өдрийн нормоосоо илүү нэг мянган талх барьж бэлэг барья гэж үг дуу цөөнтэй Наваан тав хоногийн өмнө гэнэт санал гаргасан ажээ.

	Бүтэн хоёр машин талх илүү хийнэ гэдэг санаанд багтамгүй тул түүний саналыг сонсоод бүгдээрээ ус балгасан мэт таг чиг болов. Навааны саналыг Егор дохио зангаагаар ойлгож мэдээд толгой сэгсэрснээ галын шилээврээр шороон шалан дээр зурж, тоо бодож гарав. Цэрэг эрс амьсгаа даран нүд бүлтийн харцгаана. Ваанчиг л ганцаараа босго сандайлан буруу харж суугаад тамхи татан бодлогошрон сууж байлаа. Егор тоогоо бодож дуусаад цэнхэр нүдээ анивчин инээмсэглэв.

	— Наш богатырь, молодец! хэмээн тэр хэлээд эрхий хуруугаа гозойлгов. Тэгээд л бүгдээрээ хоёр ээлж болон гурав хоног дараалан зуны аагим халуун, тоосгон зуухны галын илчинд савж унатлаа ажиллажээ. Энэ эзгүй хонхорт буун дуу нижигнэж, бөмбөг тэсрээгүй боловч эр зориг, хатуужил шалгасан талх барих «тулалдаан» өдөржин шөнөжин үргэлжлэв. Эцэж туйлдан, чийгтэй халуун агаарт бүтэж бахардаад ухаан алдан унасныгаа дамжлан эрүүл агаарт гаргаж сэхээх явдал олонтоо гарав. Шөнөдөө нүдний хор гаргах төдий амсхийгээд өдөр шөнийн эргэлтэд хөл дээрээ зогсон байдаг хүчээ шавхан ажиллав. Цэрэг эрс иссэн гурилтай зууралдан тамир тэнхээ, асгарах хөлсөө шавхан байж амласнаа биелүүлцгээв.

	Мянган талхны сүүлчийнхийг зуухнаас гаргаж байх үес Наваан гурил нухдаг вандан дээр тэгнэн унаад чимээгүй шуухитнан уйлж байлаа. Түүнийг хэн ч анхаарч ажиглах сэхээгүй болсон байв. Егор түүний хажуугаар гуйван өнгөрөхдөө хөлстэй нүцгэн ууцыг нь алгаараа илээд «Ничего... ничего» хэмээн дуулдах төдий бувтнан хаалга тийш бүдчин алхав. Жаваа, Ваанчиг, Балсан гурав бие биеэ түшиж хөл ихтэй, элбэг дэлбэг их найраас гарч ирж байгаа юм шиг нааш цааш ханартал найган нүцгэн хөлөө чирэн талхны байшингаас гарч ирээд өвсөн дээр тэрийн унацгаажээ.

	Хамгийн сүүлд Наваан, Шарав хоёр мөлхөж мацсаар хаалга ухаж суулгасан нүхнээс толгойгоо цухуйлган хүний хөлөөр өвс ногоо нь халцарсан газарт хөлстэй толгойгоороо дэрлэн хэвтээд амьсгаадан байв.

	Егор унан тусан мөлхсөөр худагт хүрээд хоосон хувинг худаг руу шидэн ус дүүргэсэн боловч түүнийгээ татаж гаргах тэнхээгүй болсон тул чулуун хашлагыг нь түшин зүүрмэглэжээ. Цэрэг эрс бүгдээрээ нар мандтал хэвтсэн газраасаа босож чадахгүй эргэж хөрвөөн яраглан янцаглаж унтах, сэрэхийн хооронд байлаа.

	Гүвээ даван айсуй яваа машины чимээгээр тэд сая өндийн харцгаав. Мэлтийсэн том наран доороос тоос босгон ирж яваа машин дөрвөлжин хар цэг төдий бүртэлзэн байв. Өглөөний тэр хурц нар, машины моторын дүнгэнэх чимээ, энд тэндгүй атирч гулдайн хэвтсэн нөхөд нь Балсангийн санаанд хэзээ ч мартагдахгүйгээр амьд зураг болон үлджээ...

	Үүрийн шаргал туяа тэнгэрийн хаяанаа алтран байгааг ажиглан бодлого болон зогсож байсан Балсан талхны байшин тийш алхав. Нөхдийгөө босохоос өмнө зуухаа галлаж талх жигнэхэд бэлэн болгохоор тэр шийджээ.

	«Наваан, Шарав хоёр оргож босоод хаа л холдов гэж... Явган яваа тэр хоёр сайндаа л гүвээний цаад дор очоод хөдлөх тэнхээгүй болж, нойроо авч байгаа» хэмээн Балсан бодов.

	Банхар хоншоортой, элэгдэж цайсан гутлаа сугавчлан хөл нүцгэн зогсож байгаа Навааныг Ваанчиг хараад инээд нь хүрэв. Түүний дэргэд Шарав хүзүүгээ гүрдийлгэн газар ширтэн номхон зогсоно. Ваанчигт хэлэх үг олдсонгүй. Цэрэг эрс шуудайлсан талхаа машинд ачиж дуусаад Наваан, Шарав хоёрыг холоос харан бөөгнөрөн зогсож, шивэр авир ярилцан байлаа. Бага дэслэгч доголсоор Ваанчигийн дэргэд ирж малгайгаа авч хөлсөө арчаад, 

	— Үдээс хойш эргэж ирье. Та нарын бэлгийг фронтынхонд ёс төртэй гардуулна. Егор, та хоёрыг чадвал аваачих санаатай. Юу ч гэсэн дарга нарт илтгэе гэв.

	— Мэдлээ. Нөхөр бага дэслэгч ээ! хэмээн Ваанчиг ёсорхуу хариулав.

	— Энэ хоёрыг та нар алдчихав аа. Дахиад орговол цэргийн хээрийн шүүхэд үг дуугүй шилжүүлнэ.

	— Мэдлээ, нөхөр дарга аа!

	— Улаанбаатараас та нарт ажилчид бэлэг ирүүлсэн байна. Тэр модон хайрцагт байгаа. Дотор нь захидал бий. Уншаад хариу бичнэ биз дээ.

	— Тэгье! Нөхөр, бага дэслэгч ээ!

	— Егорыг удахгүй эндээс явуулж магадгүй.

	— Хаашаа?

	— Галын шугамд. Өөрөө хүсэлт тавьсан юм. 

	— Нөхөр бага дэслэгч ээ, би ч бас хүсэлтээ илтгэсэн шүү дээ...

	— Байлдаан дуустал та нар эндээ ажиллана. Харин Егор явбал оронд нь шинэ хүн ирж магадгүй. Одоохондоо тодорхойгүй байна.

	— Егор бидэнтэй байг л дээ. Өөртэй нь бид ярилцаад үзье.

	— Дарга нартай нь ярьж байж болно... За ингээд бид хөдөлье дөө.

	— Та шархтаа юу?

	— Ялихгүй шалбарсан юм. Хуурай хүнс түгээж явтал японы хоёр онгоц бөмбөгдөж, буудаад... нэг машин жагсаалаас гарсан... 

	Машины кабины хаалга тасхийн хаагдав. Бага дэслэгч нээлттэй цонхоор цээжээ гарган, 

	— Би үдээс хойш эргээд ирнэ. Ачих талхаа бэлтгэж бай гэв. Мэдлээ! хэмээн Ваанчиг ёслон хоцров. Талх ачсан машин хөдөллөө. Үүрээр галын шугам тийш оргосон Шарав, Наваан хоёр нөхдийнхөө царайг харж чадахгүй газар ширтэн зогсоно. Навааны дэргэд талх чихсэн том тааран шуудай түнтийн хэвтэж байлаа.

	Хэдэн өдрийн өмнө үгсэж тохирсон ёсоор нөхдийгөө унтаад өгмөгц тэр хоёр аян замдаа бэлтгэжээ. Цагаан будааны том шуудайд Наваан талх дүүртэл чихэн үүрээд гарчээ. Шарав хоёр ташмагтаа ус дүүргэж, буугаа тэврээд хойноос нь очжээ. Тэр хоёр харанхуйд бүдчин, унан тусан шаргуу алхав. Гүвээ даваад Халхын гол тийш одсон замыг чиглэн явж байлаа. Хоорондоо ганц үг дуугарсангүй. Ярих ч юм олдсонгүй. Шарав эхэндээ хөнгөн шингэн алхалж байснаа амархан сульдаж Навааны араас сажлав. Нойр нь хүрч, хөлийн булчин нь чинэрнэ. Шороон шалан дээр сар шахам нүцгэн байж дассан хөл нь гутал дотор халуу оргин өсгий нь хөндүүрлээд байв.

	Наваан амьсгаадан ажиггүй алхана. Шуудай дүүрэн талх үүрсэн тэр бээр харанхуйд нэгэн цул бөөрөнхий дүрс болон үзэгдэнэ. Гурван километр газар яваад хэн хэний нь тамир тэнхээ барагдан өвсөн дээр бохирон унажээ. Дов толгодын дундуур Халхын гол тийш одсон шороон зам газрын баримжаагаар бодоход ойрхон мэт тэр хоёрт санагдана.

	— Эндээ жаахан хэвтэж дуг хийгээд явъя хэмээн Шарав хэлэв. Наваан дуугарсангүй. Амандаа ямар нэг юм үглэн хүндээр амьсгаадан лаглайн сууж байв. Шуудайтай шинэ талхнаас таатайхан бүлээн үнэр ханхална.

	— Хөөе чи сонсож байна уу? Эндээ амсхийж, нүдний хор гаргаад цаашаа явъя. Зам хүрвэл учиртай. Галын шугам тийш явж байгаа машин мундахгүй. Нэгэн дээр нь гарч суугаад салхи татуулан Халхын голд хүрчихнэ хэмээн Шарав хэлэв.

	— Явъя, явъя гэчхээд одоо болохоор... гэснээ Наваан үгээ гүйцэд хэлэлгүй дуугүй болов.

	— Би чамайг албадаагүй. Хамт явъя л гэсэн. Дургүй байгаа бол буц л даа.

	— Тэгвэл дэмий суугаад яах вэ. Явъя...

	— Хөл хөшөөд хөдөлж чадахгүй байна. Юундаа яарч адгасан юм. Зорьсон газраа хүрэхдээ л нэг хүрнэ.

	— Мөлхөж байгаад ч гэсэн замд дөхье.

	— Тэгвэл чи явж бай. Би амсхийгээд араас чинь гүйгээд очъё.

	— За тэгье.

	Наваан гараараа газар тулан босож харанхуйд бүдчин, хоёр тийшээ гуйван алхав. Төд удалгүй түүний хөлийн чимээ сонсогдоод, бие нь үзэгдэхгүй болов. Шарав дээш харан хэвтээд тэнгэрт түгсэн одыг ширтэн хэвтжээ. Тэгтэл одод бүдгэрэн, цэлхэрч хавагнасан зовхи нь анилдаад унтах хүслэн түүнийг дийлэв. Хэдий хугацаа өнгөрснийг тэр мэдсэнгүй. Хажууханд нь машины мотор дүнгэнэн, шатсан бензиний хахуун үнэр ханхийв. Шарав сэрж ухасхийн өндийгөөд нарны гэрэлд гялбасан нүдээ нээж чадахгүй чимээ гарсан зүг чих тавин чагнав. Наваан зам сахиж байгаад унаа олоод иржээ хэмээн тэр баярлан дэргэдээ тавьсан буугаа тэмтрэн олж аваад босов. Нар хэдийнээ мандсан байв. Ойрхон ирж зогссон машинаас нэг цэргийн дарга гарч ирээд доголсхийн алхсаар ойртон явлаа. Таньдаг, дотно царай үзэгдсэнд Шарав марсайн инээсээр өөдөөс нь тослоо. Тэгтэл биш болоод явчхав. Брезент бүхээгтэй машины араар Навааны палигар нүүр цухуйгаад алга болов. Нойргүй хоносноос хавагнаж бүлцийсэн нүдний нь харцанд гэмшиж гутарсан шинж илхэн байхыг Шарав ажиглаад авчээ. Өөдөөс нь ирж явсан нөгөө танил царайтай хүн арын албаны бага дэслэгч мөн байлаа. Түүний араас гүйхээрээ ирсэн жолооч цэрэг Шаравын дэргэд ирээд шууд л бууг нь хурааж, суран бүсийг нь тайлаад авав. Бага дэслэгч Шаравын хөлөөс толгойг хүртэл хөмсөг зангидан харснаа, 

	— Машин дээр гар! гэж шууд л тушаав.

	Машины дэвшин дээр Наваан шуудайтай талхаа дэргэдээ тавиад хөлөө жийн сууж байв.

	— Бүтэлгүй амьтан, яаж яваад баригдчихав аа гэж Шарав түүнээс ууртай асуужээ.

	Чиний бүтэлтэй чинь аль вэ? Араас очно гээд өглөө болтол байхгүй.

	— Хэвтээд өгсөн чинь...

	— Тэгж л таарна. Би мэдээд байсан юм.

	— Тэгээд л чи хариугаа авах гэж зориуд эднийг тосож очсон юм биз дээ.

	— Машин явж байхаар нь далласан юм.

	— Тэнэг! Эхлээд сайн ажиглахгүй.

	— Би ч яах вэ, тэнэг бойтог амьтан...

	Наваан уруулаа унжуулан буруу харав. Бензин тосны үнэр аваад Шаравын дотор муухайраад явчхав. Тэгээд дахин үг дуугарах тэнхээгүй болж хашлага банз дээгүүр хүзүүгээ сунган хэдэнтээ огиулав...

	Хоёр дахь удаагаа оргож баригдсан Шарав талхчин нөхдөөсөө ичиж зовоод өвсөн дээр буруу харан сууна. Ойрын хэдэн өдөр хошигнох зав олдоогүй Жаваа ногоон нүдээ жаварлуулан оргодол хоёрыг дооглон маг маг хөхрөн нүцгэн цээжээ алгаараа илж зогсоно.

	— Зайтай хоёр юм. Бүтэн сар идэх хүнсээ базааж аваад оргосон байна шүү... хэ... хэ... хэ... хэмээн тэр дооглов. Наваан, Шарав хоёрын хэн нь ч хариу дуугарсангүй. Егор сонинд ороон татаж байсан махор тамхиныхаа норсон ишийг таслан Наваанд сарвайж «Молодец, наш богатырь» хэмээн толгой сэгсрэн инээнэ.

	Налсан өвсөн дээр хөл нүцгэн завилан суусан Наваан Егорын өгсөн тамхийг амтархан шуналтай сорон утааг нь хамар амаараа зэрэг савсуулан тамшаална. Өмднийхөө халаасанд гараа лав шургуулан өөдөөс нь харан зогсож байгаа Ваанчигийн ширүүн харцнаас тэр далдиран бүлцийтлээ хавдсан онин нүдээрээ өвсөн дотор ямар нэг юм эрэх мэт газар ширтэж байна. Егор сэргэлэн хөхиүн ая хангинатал исгэрэн оргодол хоёрыг бүтэн нэг тойроод Ваанчигийн зүг аргадангуй харан «Энэ хоёрыг уучилж үз. Зовоогоод яах вэ» гэсэн санаагаа илэрхийлж нүдээ ирмэв. Тэр хоёрыг шийтгэх тухай бага дэслэгч юу ч хэлээгүй, Ваанчиг өөрөө ч тэр хоёрыг баалах хүсэлгүй боловч дуугүй өнгөрч болохгүй гэж бодож байлаа. Би эднийг ахалж байгаа хүн. Баалж шийтгэхгүй, ядахдаа хатуухан зэмлэхгүй өнгөрвөл улам оодорно. Хайрлах, энэрэх тусам бид цаашилдаг улс. Нэг сайхан зүстэй адгууснаас болж би нөхдийнхөө амь насанд хүрэх дөхсөн. Тагнуул сайн хийсэн гэж хоёр ч удаа хорооны бүх цэргийн өмнө сайшаал сонсоод л онгирч халуурхаад тэр. Дайн байлдаан гэдэг тоглоом биш. Олон сайхан нөхдийн амийг авч, цус урсгалаа. Хатуу хэцүү цагт сахилга журам ч хатуу байх учиртай. Би зөөлдөөд байна. Хүн захирах авьяасгүй хүн дээ би. Очиж очиж надаар энэ хэдийг ахлуулдаг нь юу ч билээ. Хаймчигтай л намайг андуурснаас зайлаагүй. Хороо захирсан ч чадах хүн. Гавшгай шаламгайг нь яана. Их бууны гал дор л бүтэн хорооны хоолыг ганцаараа бэлдчихдэг овсгоотой эр. Олон хүний хоолыг амттай хийхийг нь яана. Хаймчиг гэж хэлснийг нь штабынхан Ваанчиг гэж буруу дуулаад л намайг дуудсан хэрэг. Би ч азгүй хүн дээ.

	Ваанчиг сэтгэлдээ ийнхүү хүүрнэн байтал «Азгүй юм боллоо» хэмээн Наваан дорой дуу гарав. Ваанчиг сэртэсхийн түүн тийш гайхан харж, 

	— Юу гэнэ ээ, хө! гэв.

	— Юу ч гэх вэ дээ, азгүй юм боллоо хэмээн Наваан бүдэг дуугаар санаа алдан хэлэв.

	— Оргож чадаагүйдээ харамсаад байна уу? Үлийгээ хийж та хоёр харанхуй шөнөөр майжганасан юм.

	— Хөл дүүжлэх унаатай биш. Энэ муу хоёр майгаараа хол явахгүй юм байна. Чи биднийг даргалж байгаа хүн. Зургаан эр хүний дунд ядахдаа ганц морь олоод авч болдог байгаа даа. Арын албаныханд хэлбэл өгнө.

	— Уухайс! Морьтой болбол та нар энэ хонхорт тогтохгүйг би мэдэж байна.

	— Унаагүй цэргийг ямар цэрэг гэх юм... Хэрэглэхгүй ч гэсэн барааг нь харж сэтгэлээ сэргээдэг байгаа даа. Зав чөлөө гаргаад ээлжээр ангийнхантайгаа уулзаад ирж болно шүү дээ. Үүрэг даалгавар хөсөрдүүлээд ямар... бүүр оргож босох гэж байгаа биш...

	Үг дуу цөөнтэй Наваан бүлцгэр зовхи завсраар гялалзах хар нүдээрээ Ваанчигийн өөдөөс ширтэж шийдэмгий, зэмлэнгүй ярьж байлаа.

	Унаатай бол өөрөө ч гэсэн ухасхийгээд хорооныхонтойгоо уулзаад ирж болох байжээ. Энэ тухай би яагаад санасангүй вэ? Заставын адуу маллаж байсан надад хороон дарга нараас гуйвал нэг морь өгөхдөө гар татахгүй. Манай заставыг 17 дугаар морьт хороонд хүч хавсарган шилжүүлэх үед миний мэдэлд өгсөн хоёр морины нэг одоо ч гэсэн байж л байгаа. Морио авъя гэхэд үгүй гэх хүн гарахгүй. Дуугүй царайлсан энэ золиг тэр тухай эрт хэлсэн бол... хэмээн Ваанчиг агшин зуур эргэцүүлэн бодсон авч сэтгэлдээ өгүүлснээ аман дээрээ ил гаргасангүй. «Оргож босчхоод одоо болохоор намайг буруутган зэмлэх санаатай их эд байх нь ээ. Чамд тийм ч амархан бууж өгөхгүй шүү» гэсэн бодол түүний толгойд зурсхийн, 

	— Бос! Та хоёр ямар гавьяа байгуулчхаад ялбийгаад сууж байгаа юм хэмээн Ваанчиг зандрав. Босоо суугаа байсан цэрэг эрс бүгд цочив. Аяархан исгэчин Навааны дэргэд нуруугаа үүрэн зогсоод тунгалаг цэнхэр нүдээрээ алсыг ширтэн бодлогошрон байсан Егор Ваанчигийн захирангуй чанга дууг гэнэт сонсон балмагдаж өсгий хавсран, нуруугаа цэхлэн номхон зогсов. Тэдний яриаг чих тавин сониучирхан сонсож бие биеэ сэмхэн нудран шивгэнэлдэж байсан Балсан, Жаваа хоёр гэм хийсэн хүүхэд шиг хулмалзан Ваанчиг тийш далдичин харна. Хахирган чанга дуунаасаа Ваанчиг өөрөө ч бас цочсон мэт хянган хамраа сарталзтал амьсгалан, аль хэдийнээ год харайн босоод зогссон Наваан, Шарав хоёрын царай өөд харав. Ерхгийн толгой таслан шижигнэтэл зажлан газар нулиман хэнэггүй царайлан сууж байсан Шарав сандарсандаа амандаа байснаа залгиж орхижээ. Дутуу залгисан гашуун аргуу өвс хоолой дээр нь тээглэн нүдэнд нь нулимс цийлгэнэж, урт хүзүүгээ гүрдгэнүүлэн амаа ангалзуулан байлаа. Бүдүүн булчинтай майга нүцгэн хөлийнхөө өсгийг хавсран номхон зогссон Наваан гайхсан сонин нүдээр Ваанчигийн өөдөөс халз ширтэн байв.

	— Ямар санаатай оргосноо та хоёр нөхдийнхөө өмнө илтгэ хэмээн Ваанчиг тэр хоёроос шаардав.

	— Оргоогүй ээ хэмээн Наваан сулхан дуугарав.

	— Тэгвэл юугаа хийж харанхуй шөнөөр... тийшээ... явсан юм хэмээн Ваанчиг хэлэх үгээ олж ядан ээрэв.

	— Зав чөлөө олдохгүй болохоор шөнө явсан юм. Хорооныхонтойгоо уулзаад ирэх гэсэн юм л даа. Баяр наадам болох гэж байхад...

	— Уухай, чи тэгээд наадамд очихоор явсан хүн байх нь ээ. Байлдаан болж байхад баяр наадам хийнэ гэж хэнээс чи дуулаа вэ?

	— Байлдаж байгааг мэдэж байна. Хувьсгалынхаа ойг хаана ч байсан манайхан тэмдэглэнэ. Чи өөрөө сонин уншаа биз дээ. Маргааш улс даяараа... Галын шугам дээр ч... Ардын хувьсгалын арван найман жилийг тэмдэглэхдээ л тэмдэглэнэ. Харж л байгаарай...

	Хөлс нь асгаран, өргөн нүүртээ хэтэрхий жижигдсэн онигор нүдээ гялалзуулан итгэлтэй ярьж байгаа Навааны царайг Ваанчиг гайхан харна. Хэлгүй хүн хэл орсон юм шиг сонин санагдана. Үг дуугүй дүнсгэр царайлан явдаг түүнээс ийм үг гарна гэж санасангүй. Цэрэг эрс бүгдээрээ түүний тос даасан өргөн хүрэн бор нүүрийг гайхан харцгааж байв. Ямар нэг хэрэгтэй үнэн үг хэлсэн гэдэгт нь лавтай итгэсэн Егор Ваанчигийг хайрласан, талархсан харцаар ширтэн их л хөхиүн инээмсэглэн байлаа.

	— Бид ч бас зүгээр байгаагүй. Чиний гаргасан саналаар мянган талх илүү хийж фронтынхонд бэлэглэх гэж байна. Баярын бэлэг болог. Хөлс хүчээ шавхаж, нойр хоолгүй зүтгэлээ хэмээн Ваанчиг учирлан хэлэв.

	— Мэдэж байна.

	— Мэдэж байгаа юм бол чи талх шуудайлж үүрээд галын шугам руу хүн хар гөрөөс шиг юугаа хийж гүйсэн юм. 

	— Орос, монгол хэдэн түмэн цэрэгт ганц мянган талх юу болох вэ. Тэгэхдээ л бэлэг багаддаггүй юм. Үнэн санааны бэлгийг үзэгдэж харагдахгүй олон сайн юм дагадаг... Цусаа урсгаагүй ч гэсэн хөлсөө адилхан асгаруулсны хувьд надад нэг шуудай талхны мэдэл бий гэж бодоод аваад явсан юм даа.

	— Бөөнөөр нь хүргүүлэхийн хооронд чи юундаа яарсан юм бэ?

	— Учир байна. Учиртай болоод л тэр...

	Жаваа тас тас хөхрөв. Ваанчигтай шаргуу мэтгэлцэж байгаа Наваан хайр ч хүрмээр, инээд ч хүрмээр харагджээ. Юунаас болж инээснийг нь мэдээгүй авч Егор түүнийг даган хүд хүд инээв.

	Ногооны шүүсэнд будагдсан хөлийнхөө бүдүүн хуруунуудыг арвалзуулан бөгтийн зогсож байгаа Наваан Ваанчигийн өөдөөс тоомжиргүй хялам хийснээ дух, хамар дээрээ бурзайсан хөлсийг цамцныхаа ханцуйгаар шудран арчив.

	— Наваан чи ер нь хөгийн хүн юмаа хэмээн Ваанчиг мушилзав. Өөр хэлэх үг түүнд олдсонгүй. 

	— Намайг болхи толхи хүн гэдгийг бүгдээрээ мэднэ... Тэгэхдээ хүн бүрд өөрийн гэсэн бодол бий. Надад ч бий. Би гэдэг хүн тогоо шанагаа орхиод шууд л наашаа ирсэн... Манай хорооныхон миний гараас хоол идэж дассан юм. Санаа зовоод байна. Тушаалаар энд ирсэн ч нөхдийгөө хатуу хэцүү цагт орхино гэдэг бодоод байхад нэг л базаахгүй. Та нарт ч тэгж бодогддог биз дээ... Улсын баяр болох гэж байна. Ядахдаа ганц удаа ч гэсэн бараагаа харалцаж амьд мэнд яваагаа мэдүүлэх гэсэн юм. Гар хоосон очилтой биш... Нэг сайхан шөл хийж өгөөд хүн хүний гар дээр ганц зүсэм талх тавивал баярлана даа. Бэлэг багаддаггүй юм. Өгье, хүртээе гэсэн сэтгэл байвал болно. За ийм л байна. Би өчгөө өгч дууслаа. Оргож боссон гээд шийтгэвэл шийтгэ. Харин энэ ганц шуудай талхыг л надад үлдээгээрэй хорооныхондоо хүргүүлье. Гуйх юм гэвэл энэ л байна.

	Ваанчигийн төөнөсөн хурц харц бүдгэрэн сүүмийгээд, амьсгаа нь давчдан худгийн хүйтэн уснаас залгилмаар санагдав. Өөрийн нь бодож санаж явдаг бүхнийг Наваан хэлчих шиг болов. Тэгээд өөрт нь ярих хэлэх юм огт үлдсэнгүй. Жаваа Балсан хоёр бас Навааныг анх удаа харж байгаа юм шиг нүдээ дүрлийлгэн харцгаана.

	Дуртмал наран доор, энгүй их талын энэхэн хонхорт зургаан цэл залуу эр дугуйран дув дуугүй зогсоно. Тэр зургаа хүрэн, хар, ногоон, цэв цэнхэр нүднийхээ харцаараа, цэрэг эрийн зүрх сэтгэлээрээ ярилцан байлаа.

	Нарны галт цацраг тунасан тэр хонхор газраас өртөө шахам зайд энэ өдөр мянга мянган буу нижигнэж, бөмбөг тэсрэн Халхын голын ус цалгиж, орчин тойронд нь гал дүрэлзэж, газрын хөрс урваж хөрвөн байгааг тэр зургаан цэрэг эр сэтгэлдээ тодхон харж байлаа. Тэдний санаа сэтгэл гагцхүү тэр зүг татагдан тэмүүлнэ. Тэр зүгт Халхын голд амь нэгтэй, хувь заяа нэгтэй ахан дүүс нь харийн дайсны өөдөөс амь сөрөн тулалдаж байгаа учир орос, монгол зургаан цэргийн сэтгэл тийшээ татагдан тэмүүлсээр байлаа.

	Гандаж хөхөрсөн тачир сөөг дотроос сөөмхөн биетэй, цэл ногоон гүрвэл годхийн гарч ирээд тоос хөдөлгөн гүйсээр ачааны машины барзгар хаймран дугуйны дэргэд очин зогсож илүүрийн хошуу шиг толгойгоо цогнойлгон ийш тийш сониучирхан харав. Тэр амаа ангалзуулж, багалзуураа бүлхэлзүүлэн хэрдээ сүртэй амьсгаадах ажээ. Бүхээгтэй ачааны машины хомсхон сүүдэр бараадан улаан зулаг болсон газарт завилсхийн сууж байгаа бага дэслэгч малгайныхаа саравч доогуур мөнөөх гүрвэлийг дуниарсан нойрмог нүдээр залхуутай ширтэн хуурай халуун агаараар халгаж ядан амьсгалан байлаа.

	Нар баруунаа гудайсан авч хүн амьтан хийгээд, өвс ургамал ер амьтай амьгүй бүхний тэсвэр, бат бэхийг сорьж сонжих гэсэн мэт хуйхлам халуун илчээрээ аанай л хайр найргүй төөнөх авай. Нар салхинд түжийтлээ түлэгдэж борлосон гүжирмэг балтгар биетэй жолооч цэрэг худгаас авч ирсэн хувинтай усаа машины хамар дээрх умгар амтай тас хар төмөр хоолой руу гадуур нь асгаж цутган юүлэх үес улайстлаа халсан төмөр дээр шажигнах чимээ гаравч уур манан үл үзэгдэнэ. Халхын голын баруун эрэгт ховор үзэгддэг мөнөөх хонин гүрвэл шувтан сүүлтэй, хуруун чинээ биедээ хэтэрхий богинодсон гэмээр урд хоёр хөлөө чинээнд нь тултал газар жийн толгойгоо улам дээш өргөн хуван эрхний бөөр адил гялтганах нүдээ цэхэлзүүлэн байснаа наанги шороо пурхийтэл хөдөлгөн цахилан гүйсээр машины доогуур оров. Усны үнэр аваад цангаагаа тайлах цадиггүй шуналд автсан тэр амьтан жолооч цэргийн уухилах, гарт нь байгаа төмөр хувингийн сэнж хяхтнах сэжигтэй чимээг үл хайхран машины урд хоёр дугуйны хооронд тоос шороо, тостой холилдон савирах уснаас ганц дуслыг боловч олж амсах сан гэхдээ тийнхүү ум хумгүй чадал мэдэн гүйжээ. Халуун төмөр дээр ус асгаран шажигнах чимээгээр бага дэслэгч залуу дүйрч хүндэрсэн толгойгоо өргөн хувингаас асгарах усыг хармагц хөөнгөтөн чинэрсэн нүүрийн нь арьс хачин жигтэй таталдаж хуурайшсан хэлээрээ омголтсон уруулаа шилэмдэв. Машины шаврын хаалт дээр өвдөглөн аржаатарт нь ус хийж байгаа тэр цэргийн гар дахь хувингаас асгарах ус нарны гэрэлд болрын өнгөт саа адил гялтганахыг бага дэслэгч нойрмог онин нүднийхээ хүүхэн харааг цэг төдий болтол агшаан тачаадан харж байлаа. Ус үзмэгц түүний хуурайшин хатангиртсан хоолой чимчигнэн хорсож, цээж нь давчдаад иржээ. Аль түрүүнээс хойш худгийн хүйтэн ус залгилан цангаагаа тайлах сан гэдэг бодолд автаж байсан авч машины кабинаас арай ядан гарч ирмэгцээ нозоорч хөшсөн биеийнхээ чилээг гаргахыг урьтал болгон сүүдэр бараадан суусан ажээ. Хэд хоногийн өмнө японы нисэх онгоцны дайралтад өртөн тэнэмэл суманд хөнгөн шархтсанаас хойш нарны халуун, машины явдал хоёрт амархан ядарч цуцан бүх бие нь чулуу адил хүндэрдэг болсон тул тэр бээр тамир тэнхээгээ сэлбэн сэргэхийн учир машины бензин тос үнэртсэн бүгчим кабинаас хаана л түр зогсох ая эв таарна вэ тэнд нүхэндээ ус цутгуулсан зурам адил яаран сандран буудаг зуршилтай болсон байлаа.

	Дусал бүр нь цангаа тайлж амьдрал тэтгэх юугаар ч арилжихын аргагүй үнэтэй хайран усыг бал цал асгаж байгаа жолооч цэргийг хараад уур хилэн нь шатаж «Хүүе малаа, наад хувинтай усаа надад өг» хэмээн байдаг тэнхээгээрээ хашхирмаар санагдсан авч шанааныхаа булчинг гүрэлзтэл шүдээ шажигнатал зуун тэвчив. Галын шугамаас нааш ирэх замын дунд ташаандаа зүүсэн дашмагтай усныхаа үлдэгдлийг дарга цэрэг хоёр хуваан балгаж, бүлбэгэр бүлээн амтыг нь ч мэдэлгүй шавхаж орхисон аж. Бөглөө таглаатай сав олж уух ус базааж ав гэж бага дэслэгч жолооч цэрэгтээ сануулж байсан авч цаадах нь «Мэдлээ» гэж хэлээд өдий хүрснийг сая санаад уур нь улам улам шатавч амьсгаа нь давчдан шархтай хөл нь янгинан өвдөөд дуугарч чадсангүй. Жолооч цэрэг ажиггүй цааш харан хувинтай усыг юман чинээ бодолгүй хайр найргүй цутгаж байгаа нь тэвчихийн аргагүй хорон санагдсанд бага дэслэгч хоёр гараараа газар тулан ухасхийн босов. Тэгтэл толгой нь манасхийн нүд нь харанхуйлаад ирсэнд арай л газар саван унасангүй хөл дээрээ тэнцэж ядан нуруугаа аажуухан цэхлэн зогсов. Аниатай нүдний нь өмнүүр үй түмэн оч бужигнан байгааг замхрахыг хүлээн зогстол, 

	— Бага дэслэгч ээ, та яаж байна! гэх дуу хажууханд нь сонсогдон хэн нэгэн тэнхээт гараараа тохойноос нь чанга атгаад авсанд тэр бээр сая нүдээ нээн харвал цэрэг Ваанчиг өөдөөс нь гайхан ширтэж байлаа. Бага дэслэгч яагаад ч юм ичингүйрэн тохойгоо татан авч хоолойгоо засан, 

	— Зүгээр... Энэ муу хөлийн шарх хөндүүрлээд хэмээн бүдэг дуугаар хэлээд цамцныхаа хормойг дугтран хувцсаа янзлах дүр үзүүлж хэнэггүй царайлав. Нүдний нь өмнүүр бужигнан байсан нөгөө үй түмэн оч алгуур бүдгэрэн замхармагц түүний ухаан санаа ялимгүй уужирлаа.

	— Нөхөр бага дэслэгч ээ. Энэ удаа миний оронд байлдагч Наваан яваг... Өөрөө гуйгаад байгаа юм... 

	Хорооныхонтойгоо уулзъя гээд... хэмээн Ваанчиг царайчлангуй түгдрэн хэлэв.

	— Өөрсдөө л мэд. Уг нь би чамайг хоёр хоногийн чөлөөгөөр шагнахыг дарга нараас гуйсан юм. Дахиад мөд тийшээ... галын шугам руу эндээс нэг ч хүн явуулахгүй шүү гэж бага дэслэгч сонстох төдий нам дуугаар уцаарлангуй хэлэв.

	— Мэдлээ, нөхөр бага дэслэгч ээ! хэмээн Ваанчиг ёсорхуу чанга хэлж, тоос дарсан банхар хоншоортой гутлынхаа өсгийг падхийтэл хавсран ёслоод яаран холдов. 

	Жолооч цэрэг машины шаврын хаалт дээрээс их чимээ гарган дэвхрэн бууж, хоосон хувингаа газарт хангинатал чулуудан бага дэслэгчийн дэргэд ирмэгцээ бүснээсээ зүүсэн дашмагтай усаа мултлан авч, 

	— Нөхөр дарга аа! Хүйтэн ус! хэмээн хөлс бурзайсан бараан духаа үрчийлгэн инээмсэглэж цовоо дуугаар хэлэв. Бага дэслэгч хэдийнээ дашмагтай усыг шүүрэн авч салганасан гараар эрэгтэй бөглөөг нь онгойлгохоор мушгиж байлаа. Усны дусал бурзайн бөнжгөнөсөн цэл хүйтэн дашмаг алгыг нь хайран байгааг мэдэрч гандаж ч холцруутсан нүүр царайд нь жаал хүүгийн гэмээр гэнэн инээмсэглэл тодров. Жолооч цэрэг тос нэвчин хар халтар болсон өмднийхөө гуянд нойтон алгаа арчингаа бага дэслэгч дашмагтай уснаас нүдээ тас аниад шуналтайяа залгилж байгааг их л бахтай харж зогсов. Нас бие хол зөрүүгүй дарга цэрэг хоёр өвөр хоорондоо албан ажлаас өөр юм ярьдаггүй боловч ширүүн байлдаан тулалдаан өрнөсөн хэцүү бэрх өдрүүдэд бие биедээ дасаж хэн хэнийхээ төлөө чадах ядахаараа санаа тавьдаг болжээ. Хэд хоногийн өмнө галын шугам дээр хүнс түгээж явахад нь японы дайрагч гурван онгоц эгц өмнөөс нь халз довтлон пулемётоор улангассан мэт гал нээх үес бага дэслэгчийн баруун хөлийн булчинг сум сэнжлэн нэвт гарч шархтуулсныг жолооч цэрэг өөрийн унхиагүй, авхаалж муутайгаасаа болсонд тооцон далдуур гэмшиж явдаг болжээ... Дайсны онгоц дайрахыг тэр хармагц яаран жолоогоо зүүн гар тийш мушгин тоормослон зогсохдоо яагаад ч юм суудлаасаа ухасхийн босож кабины нүүрийн шилний хамар төмрийг духаараа мөргөн агшин зуур ухаан балартан мунгинах хооронд пулемётын хэд хэдэн сум бага дэслэгчийн сууж явсан талын хаалгыг нэвт цохин хөлийг нь шархтуулжээ. Тоормос гишгэхийн оронд хааз нэмэн ухасхийж тэгш газар займчин хурдалсан бол тийнхүү дайсны пулемётын галд өртөхгүй байсныг хэдэн хормын дараа ухаараад тэр бээр сэтгэл нь ихэд шаналан бага дэслэгчийн шархыг боож байхдаа арай л уйлчхаагүй билээ. Гэтэл залуу дарга түүний зовж шаналахыг ч, өөрийнхөө цус асгаран байгаа хөлийнхөө шархыг ч үл анзааран яаралтай хөдөлж, хүнсээ түгээхийг тушаан «шархтсанаа хэнд ч бүү хэл» хэмээн ам өчгийг нь авсан байна. «Амны нь салаа арилаагүй, жулдрай жаал» гэж дотроо голсхийн үүрэг даалгаврыг нь, зандарч аашлахыг нь нүүрэн дээрээ сүрхий ойшоож байгаа дүр үзүүлэн сэтгэлдээ элэг барьдаг байсан нөгөө «жулдрай» нь хүнд бэрх цагт эр хүний буурь заан үнэнхүү чанга зоригтой, шийдэмгий нэгэн болох нь танигдсанаас хойш бага дэслэгчийг жолооч цэрэг улам ч хайрлан хүндэлдэг болжээ.

	Худгийн хүйтэн ус уугаад тэр дорхноо сэргэсэн бага дэслэгч хоосон болсон дашмагийг жолоочдоо буцааж өгөөд, 

	— Ёох, хэдэн хул айраг уусны дайтай сайхан боллоо. Байгаа сав суулгандаа худгийн уснаас сайн хийж аваарай... За байз, цаадуул чинь яагаад чимээгүй болчхов оо. Эртхэн хөдлөх юм сан... Нөгөө нүхэндээ ороод таг чиг болчих юм. Ичээндээ орсон тарвага шиг... хэмээн онин нүдээ зураас төдий болтол жартайлган инээв.

	Найр наадамд явах гэж байгаа юм шиг л хөл болоод байна хэмээн жолооч цэрэг, газар гэрийн дээвэр болсон овгор шороо тийш хяламхийн хэлэв.

	— Чи очоод цаадуулыгаа бушуул гэж хэл!

	— Мэдлээ, нөхөр дарга аа!

	— Май, энэ миний дашмаг, цаад хувингаа бас ав. Буцах замд ус буцлаад мотор халаад байна гээд битгий байн байн зогсоод байгаарай...

	— Одоо ч алзахгүй ээ.

	— Ямар ч байсан ус базааж ав.

	— Мэдлээ..

	Жолооч цэрэг газарт хэвтэж байгаа хувинг явуут шүрэн авч талхчин цэрэг эрсийн байр тийш хөлөө дээр дээр өргөн гүйв. Эргэн тойронд жигтэй нам гүм. Алсад тунарсан хөх зэрэглээ тэнгис далайн мандал адил мяралзан үелзэн үзэгдэх авай.

	Зэрэглээт алсын барааг ширтэн бага дэслэгч санаа алдав. Уугуул говь нутаг, төрж өссөн уужим хөндий, алтран шаргалтах элсэн бөөрөг, номин шигтгээ мэт сонин содон баян бүрд гэнэт сэтгэлд нь торолзжээ. Зургаадугаар сарын эхний тэр нэгэн шөнө түгшүүрийн дохиогоор босож Баянтүмэнээс шууд Халхын гол тийш хөдөлсөн цагаас хойш орон гэр, нутаг ус, аав ээж, ах дүүгээ дурсан санагалзах зав чөлөө огт гараагүйг тэр бээр сая л анзаарав. Байлдааны газрын шөнө дундаас хойш ховор олддог амрах чөлөөнд аль тааралдсан газраа бүхлээрээ хэвтээд нойрт дийлдэх үес зүүдэнд нь дүгрэг нүүртэй усгал зөөлөн харцтай нэгэн бүсгүйн дүр төрх бүдэг бадаг үзэгдээд өнгөрнө. Байн байн зүүдэнд ордог тэр бүсгүй чухам хэн болохыг оноож хэлэхэд бэрх. Буурал хэмээх Товуугийн бага охинтой төстэй мэт боловч нүдний нь харц арай л биш. Дивизийн эмнэлгийн албаны сувилагч Долгормаагийн харц мөн гэтэл шавилхан биетэй тэр бүсгүйн нүүр гонзгойвтор, хамар монхордуу билээ.

	... Долгормаа ер нь энэ Ваанчигийн төрөл садан арай биш байгаа. Эмэгтэй хүн гэхэд их эршүүд мөртөө талимаарсан харц нь зүрхэн тус халуун оргиулан ямар нэгэн гүн утгатай уртын дуу аяархан аялаад байх шиг болдог юм. Өнөөдөр орой зав гаргаад хээрийн эмнэлгээр ороод гаръя байз. Хөлийнхөө шархыг боолгох далимд Долгормаагийн барааг харж, ганц хоёр үг солих юм сан. Эртээд намайг доголоод явж байхыг харангуутаа шууд л гүйж ирээд «Шархтаа юу?» гэж их айсан байртай асуусан. «Үгүй, зүгээр» гэсээр байтал сугадаад чирэх шахан явж эмнэлгийн асарт оруулж эмчдээ үзүүлж билээ. Тэгж очоогүй бол орос эмчийн хэлдгээр миний энэ муу шарх сэдрэн буглаад өрөөсөн хөлөө тайруулах ч байсан юм билүү.

	Суга таягтай эрэмдэг амьтан болчихвол намайг хэн тоож харах билээ. Нэрэлхэн тэнэглэж байгаад өрөөсөн хөлөөсөө салах шахлаа. Шарх гүйцэд эдгэхээр энэ доголон арилах болов уу? Зүгээр болно гэж Долгормаа хэлсэн. Өөдөөс талимааран ширтээд... Надад талтай л байх шиг санагдах юм хэмээн бага дэслэгч энэ тэрийг эргэцүүлэн бүхээгтэй машины нөмөрт зогсож байтал газар гэрээс цэрэг эрс инээж хөхрөлдөн дуу шуутай, гарч ирэв. Жаваа, Балсан, Ваанчиг, Шарав дөрвүүл сумны хайрцгийн банзаар зүйж хийсэн том тэвш дүүрэн талхыг хоёр хоёроороо дамжлан явна. Тэдний араас цэрэг хувцсаа дүрмийн ёсоор бүрэн өмсөж, буу мөрөвчилсөн Наваан, Егор хоёр, том тааран шуудайтай талх, аяны үүргэвч, майхан цув сэлтээ дамжлахыг нь дамжилж, заримыг нь мөрөн дээрээ тохож, сугавчлан инээд алдан алхаж байлаа. Цэрэг эрсийн сэтгэл хөдөлж Жаваа тас тас инээд алдан чимээ шуугианыг өдөөж дэвэргэнэ. Гагцхүү Шарав л хусмаа чамласан хүүхэд адил уруулаа тас жимийн уруу царайлан байна. Цэрэг эрсийн нүүр царай, нүцгэн цээж хүрэл цутгамал адил өнгөлөг агаад булчин шөрмөс нь гүрэлзэн нарны гэрэлд гялалзана. Наваан, Егор хоёр бусдаасаа гойд ялгаран харагдаж байлаа. Тачирхан сормуустай цэнхэр нүдээ Егор анивчин өмссөн хувцсаа шинжин толгой сэгсэрч Наваан өөд харан байн байн түсхийтэл инээд алдана. Наранд түлэгдэж, талх барьдаг зуухны халуунд чинэрч улайсан түүний нүүр зүлгэсэн зэс шанага адил өнгөлөг үзэгдэнэ. Энд тэндгүй тосны толбо, хөө тортог болж цайтлаа гандсан өмд дээр дөнгөж сая зүүнээс гарсан гэлтэй бор ногоон өнгийн цоо шинэ цэрэг цамц өмссөн түүний байдал төрх үнэхээр инээдтэй харагдсан нь Жаваа тоглоом наргиан болгох сайхан шалтаг болжээ.

	— Манай нутагт өмд Баавай гэж нэг ганган эр байсан юм. Одоо ч бий. Га тайжийн өргөмөл хүү гэж манай нутгийнхан ярьдаг. Пядалын (феодалын) хөрөнгө хураах үед Баавай эцгийнхээ хөрөнгөнөөс нэг том авдар дүүрэн олон торгон өмдийг нь авч хоцорсон юм гэнэ билээ. Торгон өмдтэй явахыг нь би хүртэл нүдээрээ үзсэн юм. Айлд орохоороо өмдөө үзүүлэх гэхдээ хормойгоо ярж суудаг хөгийн хүн. Их хүүхэмсэг эр дээ. Нэг удаа сээтэгнүүр хочтой Жавзан гэдэг ганц бие авгайнд хоноод айл саахалтынханд нь мэдэгдэхгүй гэхдээ үүр цүүрээр тэднийхээс яаран морджээ. Тэгээд нэг их хол явсангүй ганцхан гүвээ даваад л танил айлдаа цай уухаар буусан гэнэ. Тэр айлд оронгуут сурсан зангаараа дээлийнхээ хормойг яраад тухлан сууж гэнэ. Тэгтэл цайгаа чанаад сууж байсан тэр айлын гэзэгтэй ам хамраа алгаараа таглан жуумалзан байснаа сүүлдээ тэсэлгүй тас тас хөхрөн гэрээсээ гүйгээд гарчээ. Баавай учрыг олж ядан ийш тийш сэлбэлзэн хялалзсанаа өмдөө харвал энд тэндээ нөхөөстэй, сааль сүүнд халтартан даг дайр болсон нэг муу ногоон даалимбан өмд өмссөнөө сая анзаарчээ. Тэгээд нүүрээ хийх газаргүй болтлоо ичиж, нохойд хөөгдсөн бяруу шиг огло харайн гарч ум хумгүй давхин одсон юм гэдэг... Ха... ха... ха... хэмээн Жаваа түрүүнд ярьснаа явуут дахин давтан ярьж гүрээнийхээ судсыг чинэртэл чанга инээж байлаа. Өөрийгөө тоглоом тохуу болгож байгааг Егор гадарласан хэр нь Жаваад уурлаж унтууцах нь бүү хэл түүний цангинасан чанга инээдийг улам хөгжөөн «Хо... хо... хо...» хэмээн үнэн голоосоо хөхөрнө. Үг дуу цөөнтэй, овор ихт Наваан хүртэл нулимсаа гартал хүд хүд инээж байгааг бодоход давжаа биетэй тэр монгол цэрэг айхавтар хорон шог яриа дэлгэснийг тэр бээр гадарлан чухам юу хэлж байгааг мэдэх сэн гэвч хэл мэдэхгүй тул дэмий л даган баясна.

	Монголчууд ер цайлган сэтгэлтэй, сүрхий наргианч улс юм аа. Энэ хэдтэй анх инээж шуугилдан танилцсан. Хормогч зүүсэн намайг хараад л унаж тустлаа хөхрөлдөөд, өөрсдөө ч надаас дээрдэх юмгүй хувцас хунар нь шалба норчихсон, нар салхинд гандсан бараан царайтай, эв дүйгүй хүмүүс зогсож байсан даа. Харин цав цагаан шүд нь яралзаад сүртэй ч юм шиг, инээдтэй ч юм шиг. Харваас гурил эсгэж талх барих арга ухаан мэдэх байтугай болсон талх гартаа барьж үзээгүй болов уу гэмээр бүдүүн хадуун эрчүүд шиг санагдсан. Мах идэж, морь унаж өссөн энэ залуусыг талх барьж сургаад фронтын хэрэгцээнд тэр талхаа нийлүүлэх даалгавар биелүүлнэ гэдэг даанч санаанд багтаагүй. Тээр холоос байлдааны маршаар энэ хүртэл явж ирчхээд хороо, салаанаасаа цор ганцаараа эзгүй хээр хоцорсны эцэст ийм хүмүүстэй хамт халуун зуухны дэргэд талх барих ажилд тохоогдоно гэдэг хатуу шийтгэл мэт бодогдон үүрэг даалгавар өгсөн дарга нарт гомдож байсан сан. Тэгтэл нэг мэдэх нь ээ сар шахмын хугацаа өнгөрчихсөн байдаг. Барааг нь хармагц урам хугарч дотроо голж байсан энэ цэрэг эрс бүүр анхны өдрөөс эхлэн хэзээний талхчин шиг ажилд махруу, зүтгэлтэй, зааж сургасныг амархан сурдаг гайхмаар овсгоотой нь танигдаж билээ.

	Сургаар танилцдаггүй, царай харж нөхөрлөдөггүй гэж манай мастер Игнат ярих дуртай сан. Үүнээс өмнө монголчуудтай ингэж нэг дор хамт ажиллаж үзсэн биш. Нөхөртөө үнэнч, гүдэс шударга зантай, зовлон даадаг, бас айхавтар шооч наргианч хүмүүс байдаг юм байна. Хэл мэдэхгүйн зовлон үзсэнгүй. Миний айж байсан юмны нэг тэр. Харь газар, танихгүй хүмүүс дунд, тэр тусмаа хэл мэдэхгүй улсад би юу зааж, яаж хамт ажиллах билээ гэж сэтгэл зовж байсан. Дэмий болгоомжилжээ. Энэ хянга хамарт монголыг хар л даа. Гаднаа ширүүн догшин мөртөө миний авга ах Васильтай минь адил өрөвч сэтгэлтэн байжээ. Өөртөө олгосон шагналын чөлөөг нөхөртөө эдлүүлнэ гэдэг эр хүн шиг зантайнх... Миний Богатырь ч (Навааныг хэлжээ) гэсэндээ ёстой л Сибирийн их хөвчийн баавгай шиг эр дээ. Хүүхдээс өөрцгүй цагаан цайлган. Галын шугам тийш явах болсондоо сэтгэл нь бүүр хөөрчихжээ. Аргагүй ээ, оргож босоод чадаагүй юм чинь... намайг бодвол эд нар дарийн утаа үнэрлэж үзсэн хашир дайчид. Сонинд бичсэнийг уншихад Халхын голд яггүй ширүүн байлдаан болж байгаа бололтой. За яах вэ, муусайн самуурайнуудтай үзэлцэнэ дээ. Хороогоо олоод очвол учир бий хэмээн Егор явуут энэ тэрийг эргэцүүлэн бодож байлаа.

	Сүүлчийн тэвштэй талхыг машинд ачаад брезентээр бүтээлээ. Цэрэг эрс Егор, Наваан хоёрыг тойрсхийн үг дуугүй ширтэн зогсов. Хэн хэнд нь ярих юм их байгаа мэт санагдавч хэл мэдэхгүйдээ боогдохын сацуу чухам юу хэлэхээ бас мэдэхгүй байлаа. Наваан ердөө л галын шугам дээр очиж, хорооныхонтойгоо уулзаад буцаж ирэх тул нөхөд нь түүнийг төдий л ойшоох янзгүй. Тоомжиргүй байгааг нь тэр бээр анзаарах нь бүү хэл талхчин цэрэг нөхдөөсөө бүрмөсөн салаад явж байгаа юм шиг сэтгэл нь дэгэлзэн хүрлэгэр өргөн нүүрэнд нь учир битүүлэг инээмсэглэл байн байн жирвэлзэн суран бүснийхээ арал тоногоор оролдон зогсоно.

	Хоромхон зуурын дуугүй дүнсгэр байдлыг хамгийн түрүүнд Жаваа эвдэв. тэр бээр гэрэлтсэн ногоон нүдээ хөгжилтэйеэ анивчин өмднийхөө халаасанд гараа лав шургуулж үнгэгдэн тос нэвчсэн гуравтын дэвсгэр гаргаж дэлгэн ёсорхуу нь аргагүй хоёр гардан өргөж, 

	— За сайн нөхөр минь, аян замдаа алжаалгүй явж, дайснаа дарж дархан цолоо мандуулаарай гэв.

	— Зачем, ненадо... хэмээн Егор толгой сэгсрэн гараа савчив.

	— Ав л даа, ганц боодол дүнс болгоод нөхөдтэйгөө хуваагаад татаарай. Эм хүн шиг юун нэрэлхүү монди вэ. Маяглаад байлгүй ав хэмээн Жаваа ухасхийн нөгөө төгрөгөө атгуулчхав. Цэрэг эрс цайлганаар инээд алдан тус бүрдээ халаасаа уудлан винтов бууны нэг нэг атга сум гаргаж ирээд харгис түрэмгий дайсныг үтэр түргэн сөнөөн дарах ерөөл дэвшүүлэн Егорт өгөв.

	Тэгтэл машиндаа суухыг тушаасан бага дэслэгчийн огцом чанга дуу сонсогдлоо. Лагс хүнд биедээ огт түүртэлгүй хэдийнээ машины тэвш дээр дүүлэн гарсан Навааны араас Егор ухасхийснээ огцом эргэн Ваанчиг, Балсан, Жаваа, Шарав нарын хөлс дааварласан нүцгэн цээжийг дараалан чанга тэврэн заримын нь шорвог амтагдсан хацар дээр их чимээтэй үнсэж амжаад хөдөлж байгаа машины тэвшнээс зүүгдэв. Тэгтэл түүнийг Наваан угтан ухасхийж дал мөрөн дээрээс нь шүүрэн балчир хүүхэд адил хоёр хөлийг нь сул тийчгэнүүлэн өргөөд машин дээр гаргахыг улбар тоосон дунд харсан цэрэг эрс пар пар инээлдэн хоцров. Амь дүйсэн хатуу ширүүн тулалдаанаас ялгаагүй, хэн хэнийх нь зориг хатуужлыг сорьсон, хүч чадлыг нь шавхсан хүнд бэрх даалгавар биелүүлэх үес үй зайгүй ижилдэн дассан орос нөхрөөсөө салан үлдэхийн уйтгар гунигаа тэд далдлахын учир бие биеэ догион албаар инээлдсэн ажээ.

	Егор, Наваан хоёрын суусан бүхээгт машин ардаа тоос босгон холдон холдсоор мөнөөх гүвээ өөд мотороо ёнгинуулан мацав. Егорын уймарсан сэтгэл амархан тайтгарсангүй. Машины тэвшний ар талын хашлаганы ирмэгээс хоёр гараараа зууран явган суугаад манарсан улбар тоосны цаана торолзох цэрэг эрс тийш бодлогошрон ширтэх авай. Наваан шуудайтай талхаа дэргэдээ тавьж майхан цуваараа бүтээгээд хөл жийн сууна. Хорооныхонтойгоо нүүр учран золгож, амьд мэнд яваагаа мэдүүлэн өөрийн гараар хийлцсэн талхнаас хүн бүрд хүртээн түгээх тухай л тэр бодож явлаа. Түүний нүүр царайд зорьсондоо хүрсэн хүний сэтгэл өег амгалан инээмсэглэл тодорно. Харин Егорын сэтгэл дэгэлзсэн хэвээр. Тоосон дунд торолзон зогсох эрчүүдийг хараад цэргийн албанд мордоход нь галт тэрэгний зогсоолын тавцан дээр үдэн хоцорсон төрөл садан, амраг бүсгүйгээ дурсав. Ингээд л тэд нар минь намайг гар даллан үдэн хоцорсон доо хэмээн бодохуй хөнгөн гуниг сэтгэлийг нь улам эзэмдэв. Ер өнгөрсөн хугацаанд хайрладаг бүхнээсээ, ижил дасал болсон бүхнээсээ өөрийн эрхгүй алслан холдож танихгүй мэдэхгүй ертөнц, аюул гамшиг тийш эргэлт буцалтгүй дөхөж яваа мэт сэрэл аяны маршаар гарсан цагаас эхлэн ухаан санаанд нь мэдрэгдэх болжээ. Насан туршдаа талх барих заяатайд өөрийгөө тооцон, удмаараа талхчин байснаараа сайрхаж явсан нь саяхан. Миний барьсан талх айл бүрийн ширээн дээр өглөө оройн аль ч цагт тавиастай байх вий. Найр хурим, уй тайлах хойлгийн будаалга ч талх тариагүй бол яах билээ. Тэгэхлээр би хүмүүст хэрэгтэй хүн хэмээн боддог, заримдаа тэсэлгүй найз нөхдөдөө ярьдаг байлаа. Гэтэл түгшүүрийн дохиогоор аяны маршаар хөдөлмөгц бүх зүйл урван хөрвөжээ. Гуталчин, төмөрчин, мужаан хэнийг ч үл ялган байлдагч гэдэг нэгэн эгэл нэрээр дуудан үхэл нүүрлэсэн тулалдааны талбар тийш илгээжээ. Анд нөхөртөө туслан дайсантай тулалдах цор ганц зорилго өвөрлөсөн дайчид амар жимэр аж төрөхөд нь саад тотгор болсон түрэмгий дайсныг үзэн ядна. Егор бас үзэн ядна. Тариачин анжсаа орхиод, төмөрчин, дархан дөш алхаа орхиод, талхчин халуун зуухаа орхиод буу зэвсэг агсан тулалдахаас өөр аргагүй шалтгааныг сэдсэн дайсанд хүн бүр өширхөх нь зүй. «Дайн нэгэнт эхэлбэл түүнийг дарж дуусгахаас өөр аргагүй. Дайн гэдэг аль өртсөн бүхнээ үнс чандар болгон хөнөөгч түймэр л гэсэн үг» хэмээн авга ах Василийнхаа өгүүлж байсныг Егор байн байн дурсан эргэцүүлэн бодно. Самуурайнууд Хасанд асахыг завдан дарагдсан түймэр Халхын голд дүрэлзлээ. Хаяа хаяагаа дэрлэсэн андын нутагт дэгдсэн тэр дайны түймрийг даралцахгүй бол наад зах нь хүний мөсгүй хэрэг болно. Нөхөртөө учирсан зовлонг хуваалцахгүй нүдэн балай суувал хожим тэр зовлонгийн гай түйтгэрийг ганц биеэр эдлэх болно гэж манай өвгөд ярьдаг үнэн билээ. Би талхчин. Гэвч одоо тулалдах үүрэгтэй байлдагч хүн. Очих ёстой газраа очиж, туулах ёстойгоо туулах л ёстой. Үхэл таригч хортноос ганц хоёрыг боловч хороох үүрэгтэй. Энэ Наваан, тэр Шарав хоёр оргож босон галын шугам тийш зүтгэдэг нь байлдах дуртай, алах хөнөөхийг хорхойтон хүсэхдээ саваагүйтсэн хэрэг огт биш. Үхэвч, сэхэвч хувь тавилан нэгтэй нөхдийнхөө дунд байх сан. Ашгүй миний хүсэлтийг дарга нар соёрхон зөвшөөрчээ. Гүдэс энгүүн, тэр хэдэн талхчин монгол нөхдөө орхиод явна гэдэг эвгүй л юм. Одоо яая гэх вэ?...

	Нар гудайсан тэнгэрийн баруун хаяа тийш Егор ширтэн тийнхүү бодож байлаа. Дөнгөж сая давсан ухаа гүвээ тэртээ хол хоцорчээ. Цэргийн албанд мордсоноос хойш анх удаа орчин тойрондоо болж байгаа үйл явдал хийгээд хувь тавилангийнхаа талаар буурь суурьтай эргэцүүлэн бодсоноо анзааран өөрийгөө дооглосхийн инээмсэглэв. Тэгтэл дэргэд нь сууж явсан Наваан «Хороош» хэмээн баргил цээл хоолойгоор хэлээд муна адил том нударгаа дээш өргөн бүдүүн эрхий хуруугаа гозойлгон онин нүдээ ирмэв. Егорын инээмсэглэхийг хараад бодож санасныг нь таамгаар дэмжиж байгаа нь тэр ажээ. Түүний хөлс асгаран цэрэг цамцыг нэвтлэн бараантана. Машины бүхээг дотор яггүй бүгчим байгааг Егор сая л анзааран цамцныхаа энгэрийн товчийг тайлан задгайлж, майхан цуваа өгзөг дороо ивэн суулаа.

	Тамхи татмаар санагдан халаасандаа гараа шургуулбал монгол нөхдийн нь өгсөн нөгөө сумууд тэмтрэгдэв. Пойлоос толгойтой, гуулин сумнаас атган гаргаж ирээд алган дээрээ дэлгэн харах гэтэл машины донсолгоонд цацаж орхилоо. Наваан түүнийг дооглон хөхөрч энд тэнд гялтганан бөмбөрөх сумыг түүлцэв. Машин түрүүчийнхээсээ улам хүчтэй ойр ойрхон донслон асгарсан сум дэвшин дээр үсчин гарт баригдахгүй байгааг хараад Наваан, Егор хоёр тоглоомдоо улайрсан хүүхэд адил өнхөрч дуугаран инээлдэн байлаа.

	Тэгтэл гал манасхийн, аянга ниргэх мэт чих дүлийрүүлсэн их чимээ сонсогдоод тэр хоёрын ухаан балартав. Юу болж байгааг анзаарч сэхээрэх чөлөө тэдэнд гарсангүй...

	Бүх бие нь ясандаа хүртэл янгинан, тэсэхүйеэ бэрх ангаж цангаснаа Егор бүүр түүр мэдрэн хүчлэн байж арай ядан нүдээ нээв. Нүүрэн дээр нь нар мэлтийн нүд гялбуулан байлаа. Даагдахгүй болтлоо хүндэрсэн биеэ байдаг хүчээ шавхан байж займчин хөлбөрч хажуулдан хэвтээд орчин тойрноо харав. Арваад алхмын цаана их биеэсээ салсан машины тэвш хэмхэрхий модон хайрцаг адил арзайж хэрзийн хэвтэнэ. Утаа хярвас үнэртэх авч хаана юу шатаад байгаа нь үл үзэгдэнэ. Ухархай дотроо хачин жигтэй лугшин өвдөж, бүрэлзэн байгаа нүдээ анин хоромхон зуур амсхийгээд мэдээ алдарсан баруун гараараа газарт тулан өндийж дахин орчин тойрноо харав. Нүдээр үзээд итгэх байтугай санаандаа төсөөлөн бодохын аргагүй аймшигтай дүр зураг үзэгдэв. Дөрвөн дугуй нь дээшээ харсан машины их бие, хаалга нь зад үсрэн налчийсан кабинаас улаан гал дүрэлзэн өтгөн бараан утаа дуниарсан цэнхэр тэнгэр өөд олгойдно. Хэдхэн алхмын цаана шатаж байгаа машины дэргэд түжийтлээ түлэгдсэн хэн нэгэн атиран хөдөлгөөнгүй хэвтэж байлаа. Наваан мөн үү гэтэл давжаа биетэй нэгэн ажээ. Егорын нүд дахин бүрэлзэж анир чимээгүй мэлтийх нар нүүрэн дээр нь унаад ирэх шиг болж, ухаан нь дахиад л балартлаа. Цус, хөлсний үнэр авсан ялаа шумуул түүний дээгүүр жингэнэн үймнэ. Эргэн тойронд чимээ аниргүй нам гүм агаад шатаж байгаа машины зүгээс пас пис хийсэн чимээ үе үе сонсогдоно. Түүний цаахна бага дэслэгч залуу түрүүлгээ харан гулдайн хэвтэж байлаа. Хэдийнээ амьсгаа хураасан түүний хөлс нэвтэрсэн цамц нарны халуунд хатаж эгшин цайвартана. Хучлагаа тийрэн нүцгэрээд даарсан хүүхэд адил биеэ хураан машины зүүн талд атиран хэвтэж байгаа жолооч цэргийн нүд хараатай чигээрээ гал нь унтарчээ. Түүний гутал хувцаснаас утаа уугина. Цаг бусын санамсаргүй аюул дайраад өнгөрсөн бус үхэл хагацал таригч дайны хэрцгий хууль тэднийг хөнөөжээ. Хэдхэн хормын өмнө зүүн хойд зүгээс сөнөөгч дөрвөн онгоцоор хамгаалуулсан бөмбөгдөгч онгоцнууд тэнгэрт үзэгдэхийг жолооч цэрэг анхлан харжээ.

	— Дарга аа, агаарт онгоц! хэмээн тэр бээр суудлын түшлэг налан зүүрмэглэж явсан бага дэслэгчид хэлжээ.

	— Аан онгоц уу? Хаана явна...

	— Тэр... хажуу талаас.

	— Манайхны онгоц байлгүй дээ.

	— Доогуур нисэж байна.

	— Буудал нь ойрхон... буух гэж яваа биз...

	Бага дэслэгч хар аван сэрэмжлэх зав байсангүй. Далавч дээрээ дүгрэг цагаан толботой бөмбөгдөгч онгоцнууд яах ийхийн завгүй тэднийг чиглэн дөтлөн ирэв. Жолооч цэрэг зүүн гар тийш жолоогоо мушгин замаас гарч дов сондуул дундуур займчин ойролцоох овооны дэргэдэх хотгорыг чиглэн давхижээ. Галын шугам дээр хүнс түгээж явахдаа дайсны сөнөөгч, бөмбөгдөгч онгоцны дайралтаас бишгүйдээ мултран гарч байсан тул жолооч, тэр хоёр төдий л сандарч тэвдсэнгүй. Гэтэл энэ удаа хожимджээ. Галын шугамын цаана гарч, нисэх буудал бөмбөгдөх даалгавартай явсан японы онгоцнууд байндаа дөтлөн очсон боловч ширүүн эсэргүүцэлтэй тулгаран нэлээд хэдэн онгоцноосоо хагацан буцах замдаа цагаан талд давхиж яваа машинтай тааралджээ. Ялагдалдаа өширхөн хорссон дайсны нисэгчид нислэгийн горимоо өөрчлөн хулгана үзсэн муур адил дайран өехийндөө тээж явсан бүх бөмбөгөө хайр найргүй мулталсанд эхний бөмбөг байндаа яг тусаж цусанд шунасан тэдний хүслийн бахыг хангажээ... 

	Егор хүндээр амьсгаалан толгойгоо өргөв. Хэвтээд байж болохгүй, амьд байгаа хойно учир бий. Хүнд шархтсан хэн нэгэнд маань яаруу тусламж хэрэгтэй байж мэднэ. Наваан хаана байна. Яагаад үзэгдэхгүй, дуу чимээ гаргахгүй байгаа юм бол... Бага дэслэгч бас үзэгдсэнгүй... Дал мөр, зүүн хөл хоёр ямар айхавтар өвдөж байх юм.. Яльгүй бэртээ биз. Ус уух сан. Ташмагтай ус ташаанд байх учиртай сан...

	Наранд гялбан ухархайнхаа гүнд хатган өвдөх нүдээ Егор онийлгон орчноо ажиглав. Өтгөн шар манан нүдний нь өмнүүр тунаран хөвсөлзөөд юу ч үл үзэгдэнэ. Байдаг тэнхээгээ шавхан байж өндийн суув. Түймрийн гал дунд орсон мэт бүх бие нь халуу шатан хорсож, хөлийн өсгийнөөс уураг тархийг нь хүртэл цахилгаан гүйдэл хаван харваж байна уу гэлтэй тэсэхүйеэ бэрх лугшин өвдөх үес арай л орь дуу тавин хашхирсангүй. Хэсэгхэн зуур ухаан санаа нь элийрэн нүдний нь өмнүүр хий үзэгдэл сүүтгэнэв.

	Хуримын хун цагаан өмсгөлтэй амраг бүсгүй Люсяг нь цээж, хөл нүцгэн дөрвөн монгол цэрэг гар дээрээ өргөн түймрийн гал дундуур туучин айсуй. Тэдний араас Наваан нөгөө шуудайтай талхаа үүрэн харайлгаж байна. Хэн нэгэн Егор гэхийг Ёохор... Ёохор хэмээн дуудах сонсогдоно. «Дайн дууссаны дараа цэргийн албанаас халагдмагц хуримаа хийнэ. Чита ойрхон юм чинь, монгол нөхдийгөө уривал хүрээд очно доо. Нижгэр хурим болно» хэмээн хэд хоногийн өмнө мөрөөдөн зөгнөж байсан нь тийнхүү этгээд хий үзэгдэл болон нүдний нь өмнө барин тавин үзэгдсэний учир холбоог эргэцүүлэн бодох ухаан сөхөө түүнд байсангүй. Буйлаа чинэрч янгинатал шүдээ тас зуун ухаан балартуулсан бэрх өвдөлтийг тэсэн өнгөрөөгөөд хуурайшин аргасан зовхио хүчлэн нээв. Булингарт шар манан алгуур замхран нарны хурц гэрэл ташуу туссан уужим хөндий нүдний нь өмнө тодрон үзэгдлээ. Цуу татан хэдэн хэсэг болгосон машины бүхээгийн брезент газраар хөглөрөн хэмхэрхий тэвш тун ёозгүй хэрзийн хэвтэнэ. Түүний наахна талд галт уулын тогоо хэлбэрт багавтар нүх үүсэж, амсар дээр нь бараан шороо овойн байгааг хараад Егор гайхав. Хэдийдээ ийм нүх бий болов, түрүүнд би яагаад анзаарсангүй вэ? Их бууны сум, эсвэл бөмбөгөнд бид өртсөн байх нь ээ. Энэ эл хуль эзгүй хээр их буугаар хэн бидний зүг гал нээдэг билээ. Япончууд ийм ойрхон ирчихсэн хэрэг үү? Эсвэл дайсны онгоц... хэмээн Егор өвдөн шаналах зовлонгоо мартагнан бодолхийлэв. Тачир сормуустай гайхан дүрлийсэн цэнхэр нүдний нь өмнө дэлбэрэлтээс үүссэн бараан нүхнээс ч илүү гайхаш төрүүлсэн зүйл бас тодрон үзэгдлээ. Овгор шорооны хормойд хэн нэгэн цээжин дороо гараа зөрүүлэн доошоо харан хэвтэж байлаа. Түүний овор ихт биеэр нь Наваан мөн болохыг Егор төвөггүй таниад зүрх нь ёгхийн, амьсгаа нь давчдав. Нэг мэдэх нь ээ тэр бээр тавхай нь эргэсэн шархтай зүүн хөлөө чирэн мөлхөж байлаа. Шарангуй царай нь цусгүй болсон мэт цонхийж шанааныхаа булчинг гүрийтэл шүд зуун сөөм сөөмөөр урагшилж байгаа түүний харц гагцхүү мөнөөх түрүүлгээ харан хэвтэж байгаа цэрэг эрээс үл сална.

	— Богатырь... Мой богатырь... хэмээн Егор сулхан сөөнгө дуугаар үглэж, шархаа хөндөн байн байн эмзэглэн нүүрээ үрчийлгэн гиншсээр урагшаа мөлхөв. Түүний замд гүйцэд болсон талхны үнэр, сул шорооны чийг, хуурай өвсний анхилуун үнэртэй холилдон ханхлахыг анзааран Навааны, эсвэл өөрийн бие, хувцсанд шингэсэн үнэр биз гэж бодож байлаа. Тэгтэл улаан зам дээр нь тос түрхсэн мэт шаргалтан гялалзах том дүгрэг талх гандаж хөхөртсөн тачир өвсөн дунд хэвтэж байгааг олж үзэв. Хэвд хийлгүй задгай жигнэсэн тийм том дүгрэг талхыг Наваан өөрийн ээлжид Шаравтай хамжин хийж байсныг Егор санав. Орос айл гэртээ ямар талх барьдгийг монгол нөхдөдөө үзүүлснээс хойш Наваан сав л хийвэл ганц хоёр дүгрэг талх жигнэж аваад хоол цайны үеэр нөхдийгөө дайлдаг байсан билээ.

	Хэдхэн алхам газрыг Егор олонтоо амсхийн мөлхсөөр арай ядан туулж Навааны дэргэд хүрэв. Овор ихт биетэй мөнөөх цэрэг эр нүцгэн толгойгоороо шороо дэрлэн цааш харан хөдлөхгүй хэвтэнэ. Түүний суга завсраар дүгрэг талхны булан шаргалтан бултайж байгааг Егор ажиглав. Наваан ухаан алдсан, эсвэл түр зуурын бөх нойрт автсан биз хэмээн тэр бодож, бодсоноо өөртөө итгүүлэхийг оролдох авч нүүр царайг нь харахаас зүрхшээн, 

	— Эй богатырь... богатырь... хэмээн хэдэнтээ болгоомжлонгуй аяархан дуудав. Наваан огт хөдөлсөнгүй. Дал мөрний нь доохноо алга дарам газар цусан толбо цамцыг нь нэвтлэн бараантан байгааг Егор олж хармагцаа нүүрээ буруулав. Тэгтэл түүний нүдэнд шороонд дарагдсан талхны булан өртлөө. Лавшруулан харвал энд тэндгүй талх... Улаан шаргал өнгөтэй талх ойн тослог хэмээх мөөг адил хаа сайгүй бөмбийн бүртийн үзэгдэх авай.

	Егор хажуулдасхийн Навааны толгой дээгүүр өнгийн харав. Нүд халтираад удаан харж чадсангүй. Хайрлаж явдаг сайн нөхрөөсөө үүрд хагацсанаа мэдмэгц түүний цэнхэр нүдийг нулимс бүрхээд ирэв.

	Наваан шороотой хутгалдсан час улаан талх тэврэн хэзээ ч сэрэхгүй бөх нойрт автсан байлаа. Егор хүүхэд адил хэнгэнэтэл уйлан нулимстай нүдээр орчин тойрноо харав. Үхэл хагацалтай учрахын цагт зовлонгоо хуваалцах ижил нөхдөө тэр үгүйлжээ. Хязгаар хярхаггүй уудам талын баруун хормой руу лав гудайсан нарны гэрэлд энд тэндгүй хэвтэх талхны улаан шаргал хальс гялтганан үзэгдэх авай. Тэртээ баруун хойд зүгээс улбартан зурайх их замд тоос босон үзэгдэнэ. Хуурай шороо наалдсан эрүүл гарынхаа алгаар Егор нулимсандаа норсон хацраа арчин мөнөөх тоос боссон зүг тийш хараа бэлчээв. Ухаан суусан цагаас хойш бараг унагаж үзээгүй гашуун нулимс халтартсан цонхигор нүүрэн дээр нь цагаан мөр үлдээн горхилон урсах авай.

	 

	1984 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

